
Ágrip 

Ritgerð þessi er til lokaverkefnis til BA-gráðu úr tómstunda- og félagsmálafræði frá Háskóla 

Íslands. Meginmarkmið þessara ritgerðar er að skoða frístundaheimili í Reykjavík og hvernig 

unnið er með barnalýðræði eftir Barnasáttmála Sameinuðu þjóðanna á frístundaheimilum 

í Reykjavík. 

Í ritgerð þessari er lagt upp með tvær rannsóknarspurningar; hvað barnalýðræði er og 

hvernig barnalýðræði nýtist í starfi með börnum innan veggja frístundaheimilanna í 

Reykjavík. Unnin var tilviksathugun (e. case study). 

Þátttaka í skipulögðu tómstundastarfi eflir alhliða þroska barna og gerir þeim kleift að 

efla leik sinn innan veggja frístundaheimilanna. Með virku barnalýðræði er börnunum gefið 

tækifæri á að koma skoðunum sínum og hugsunum á framfæri undir handleiðslu 

leiðbeinanda.  

Helstu niðurstöður rannsóknarinnar sýna að börn eru hæf til þess að taka ákvarðanir 

að málefnum sem snúa að þátttöku þeirra innan veggja frístundaheimilanna og að þau vilja 

fá að hafa áhrif á málefni sem snerta þau. Barnalýðræði er virkt á þeim frístundaheimilum 

sem voru rannsökuð og er barnalýðræði unnið eftir bestu vitund og þekkingu starfsmanna 

frístundaheimilanna.  

 

Leitarorð: Frístundaheimili, barnalýðræði, Barnasáttmáli Sameinuðu þjóðanna og 

þátttaka barna 

 





5 

Efnisyfirlit 

Ágrip ............................................................................................................................ 3 

Efnisyfirlit ..................................................................................................................... 5 

Formáli ......................................................................................................................... 6 

1 Inngangur .............................................................................................................. 7 

2 Tómstundir og frítíminn ......................................................................................... 9 

2.1 Skilgreiningar ............................................................................................................. 9 

2.2 Mikilvægi tómstunda fyrir börn ............................................................................... 10 

3 Frístundaheimili í Reykjavík .................................................................................. 12 

3.1 Saga og þróun .......................................................................................................... 12 

3.2 Hugmyndafræði starfsins ......................................................................................... 14 

3.3 Lög og reglugerðir .................................................................................................... 15 

4 Barnalýðræði og þátttaka barna ............................................................................ 16 

4.1 Barnasáttmáli Sameinuðu þjóðanna ....................................................................... 16 

4.2 Þroski barna á aldrinum 6 til 9 ára ........................................................................... 18 

4.3 Þátttaka barna og barnalýðræði .............................................................................. 18 

5 Aðferðafræði ........................................................................................................ 23 

5.1 Rannsóknaraðferð ................................................................................................... 23 

5.2 Þátttakendur ............................................................................................................ 24 

5.3 Framkvæmd ............................................................................................................. 24 

6 Niðurstöður .......................................................................................................... 26 

6.1 Birtingarmynd barnalýðræðis .................................................................................. 27 

6.2 Vettvangsathugun .................................................................................................... 30 

6.3 Áhrif radda barna ..................................................................................................... 31 

6.4 Hindranir .................................................................................................................. 32 

Umræður .................................................................................................................... 37 

Heimildaskrá ............................................................................................................... 41 

Viðauki A: Viðtalsspurningar ........................................................................................ 44 



6 

Formáli 

Ritgerð þessi er lokaverkefni mitt til BA-prófs við námsbraut tómstunda- og 

félagsmálafræði við Menntavísindasvið Háskóla Íslands. 

Leiðin að lokaverkefni þessu hefur verið löng. Ég á mörgu fólki að þakka það að þetta 

lokaverkefni varð til og þá hvatningu sem mér var veitt til þess að klára námið. Ég vil byrja 

á að þakka leiðbeinanda mínu, Kolbrúnu Þ. Pálsdóttur fyrir leiðsögnina í gegnum verkefnið 

og að hafa leyft mér að vinna verkefnið á mínum hraða. Ég vil þakka yfirmanni mínum, Lindu 

Ólafsdóttur fyrir að gefa mér sveigjanleika í starfi, þolinmæði og stuðning við gerð þessa 

verkefnis. Ég vil þakka Sif Böðvarsdóttur fyrir aðstoðina við yfirlestur ritgerðarinnar. Því 

næst vil ég þakka vinum mínum fyrir að vera til staðar þegar á reyndi og hvatning ykkar er 

mér ómetanleg. 

Fjölskyldu minni þakka ég fyrir allan þann stuðning sem þau veittu mér þegar mest á 

reyndi og fyrir að hvetja mig áfram til náms. Móðir mín, Hildur Jónsdóttir, fær þakkir fyrir 

að vera alltaf til staðar og fyrir að hafa komið mér í gegnum alla þá erfiðleika sem stóðu í 

vegi mínum og kenna mér að hafa trú á sjálfri mér. Systur minni, Hildi Ósk Sigurðardóttur, 

vil ég þakka fyrir að hafa hvatt mig áfram til að klára námið, stuðning hennar þegar á reyndi 

og fyrir að hafa alltaf haft trú á mér, sama hvað ég tók mér fyrir hendur. Stjúpföður mínum, 

Arnari Gunnari Hjálmtýssyni, vil ég þakka fyrir að hafa gripið mig og leitt mig á þann veg 

sem ég geng í dag, ég verð honum ævinlega þakklát. Föður mínum, Sigurði Héðni, þakka ég 

fyrir yfirlestur ritgerðarinnar, góðar ábendingar við gerð hennar og alla þá hjálp sem hann 

hefur veitt mér í náminu. Síðast en ekki síst vil ég þakka kærastanum mínum, Halldóri Þór 

Halldórssyni, fyrir æðruleysi sitt, þolinmæði sína og stuðning í gegnum námið. Með hans 

hjálp varð þetta að veruleika. 

Þetta lokaverkefni er samið af mér undirrituðum. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin verka, 

hvort sem um er að ræða ábendingar, myndir, efni eða orðalag. Ég þakka öllum sem lagt 

hafa mér lið með einum eða öðrum hætti en ber sjálf(ur) ábyrgð á því sem missagt kann að 

vera. Þetta staðfesti ég með undirskrift minni. 

Reykjavík, ____.__________________ 20__ 

 

_________________________________  

1 Inngangur  

Á síðustu árum hefur það færst í aukana að leggja áherslu á hæfni barna og þátttöku þeirra 

í samfélaginu. Að auka þátttöku barna til að móta innri starfsemi frístundaheimilanna er 

einn þáttur í þeirri þróun. Hinir fullorðnu eiga það til að gleyma að börn eru sjálfstæðir 

einstaklingar og þau sjálf eru sérfræðingar um sitt eigið líf. Börn eru vel hæf til þess að segja 

frá sjónarmiðum sínum og skoðunum (Clark og Moss, 2001). Því er nauðsynlegt að skapa 

vettvang fyrir börn innan frístundaheimilanna þar sem þau geta tjáð skoðanir sínar og gefa 

þeim tækifæri til að vera hluti af innra starfi frístundaheimilanna. Frístundaheimilið er 

staður þar sem börn verja mikið af tíma sínum og því er dýrmætt að leyfa börnunum að 

vera þátttakendur að skapa hlýlegt og skemmtilegt umhverfi þar sem allir eru jafnir og geta 

notið sín. 

Börn á skólaaldri eru móttækileg fyrir lærdómi og hefur lærdómur í gegnum leik reynst 

áhrifamikill í þroskaferli barna. Á skólaaldrinum eru börn orðin meðvituð um sjálf sig og eru 

byrjuð að meta getu sína í námi og í tómstundum (Berger, 2014). Þátttaka í tómstundum er 

mikilvæg í þroskaferli barna og eru taldar hafa jákvæð áhrif á líkamlegan, andlegan og 

félagslegan þroska barna. Rannsóknir hafa enn fremur bent á að þátttaka í 

tómstundastarfi   sé góð forvörn gegn félagslegri einangrun, áhættuhegðun og andlegri 

vanlíðan (Leitner og Leitner, 2012). 

Frístundaheimili er sá vettvangur sem býður upp á skipulagt tómstundastarf fyrir börn 

á aldrinum sex til níu ára eftir að hinu hefðbundna skólastarfi lýkur. Frístundaheimilin í 

Reykjavík eiga sína sögu en rekstur frístundaheimilanna hefur fallið undir ólík svið 

borgarinnar, fyrst undir dagvistun barna, þá fræðslusvið, og síðan íþrótta- og tómstundaráð 

(Kolbrún Þ. Pálsdóttir, 2009). Frístundaheimilin, eins og þau þekkjast í dag, hafa verið 

starfrækt frá árinu 2004. Í dag eru þau rekin undir Skóla- og 

frístundasviði Reykjavíkurborgar. Markmið  frístundaheimila er að bjóða upp á innihaldsríkt 

starf þar sem börnunum gefst tækifæri til að takast á við fjölbreytt viðfangsefni. Lögð er 

áherslu á að efla og þroska samskipti og félagslega færni barnanna í gegnum leik og að 

börnin öðlist virðingu fyrir sjálfum sér, öðrum og umhverfi sínu (Reykjavíkurborg, 2015). 

Eitt af megin markmiðum frístundaheimilanna í Reykjavík er að vinna með 

Barnasáttmála Sameinuðu þjóðanna. Lýðræði er einn af grunnþáttum starfsins og 

er birtingarmynd barnalýðræðis mismunandi eftir hverju frístundaheimili fyrir sig. 

Markmiðið með því að vinna markvisst með barnalýðræði er að börnin öðlist þjálfun í að 

tjá skoðanir sínar og læri að hlusta á aðra og virða skoðanir annarra. Með hugmyndafræði 

og aðferðum barnalýðræðis eflast börnin í virkri þátttöku til ákvörðunartöku, verða 

sjálfstæðari og þau eru hvött áfram til að hafa áhrif á umhverfið sitt og samfélag ( 

Reykjavíkurborg, 2015). Þátttökustig Roger Hart er eitt af mælitækjum sem hægt er að 

notast við til þess að mæla lýðræðislega þátttöku barna. Hart hafði trú á getu barna og hann 

trúði því að aukin þátttaka barna væri leið til þess að bæta samfélagið í heild (Hart, 1992, 

2008). 

Markmið þessarar ritgerðar er að varpa ljósi á mikilvægi barnalýðræðis og kanna hvort 

unnið sé með barnalýðræði á frístundaheimilum í Reykjavík. Byggt er á fræðilegum 

heimildum og einnig var framkvæmd rannsókn eða tilviksathugun (e. case study) á tveimur 

frístundaheimilum. Leitast verður eftir að svara tveimur ritgerðarspurningum: Hvað er 

barnalýðræði? Hvernig nýtist  barnalýðræði í starfi með börnum innan veggja 

frístundaheimila í Reykjavík? Ritgerðinni er skipt niður í nokkra kafla. Fjallað verður fyrst 

um fræðilegar skilgreiningar á hugtakinu tómstund og mikilvægi tómstunda fyrir börn á 

skólaaldri. Fylgir því næst kafli um sögu frístundaheimila í Reykjavík og hugmyndafræði 

starfsins. Einnig verður gerð grein fyrir Barnasáttmála Sameinuðu þjóðanna. Í kjölfarið á því 

er fræðileg skilgreining á þátttöku barna við ákvörðunartöku og lýðræðisleg samskiptaform 

þannig að úr verði umfjöllun um barnalýðræði. Sagt verður frá aðferðafræði 

rannsóknarinnar og gerð grein fyrir þátttakendum og framkvæmd hennar. Að lokum verða 

helstu niðurstöður rannsóknarinnar dregnar saman og ræddar í umræðukafla þar á eftir. 

2 Tómstundir og frítíminn 

Til þess að skilja hvernig frístundaheimilin byggja starf sitt þarf að skoða þá fræðilegu 

skilgreiningu sem snýr að tómstundum og leggja skilning á hana. Sá tími sem barn dvelur á 

frístundaheimilinu er dýrmætur. Lærdómur á sér stað innan frístundaheimilanna með 

ýmsum hætti en þó aðallega í gegnum óformlegt nám. Barninu er gefið tækifæri til að vera 

skapandi og fær það að vera þátttakandi í starfinu á sínum eigin forsendum. Börn á 

skólaaldri eru móttækileg fyrir lærdómi og þátttaka í tómstundastarfi getur haft áhrif á 

þroska barna til lengri tíma litið. 

Í þessum kafla verður leitast eftir því að skilgreina hugtakið tómstundir á fræðilegum 

grunni og mikilvægi þess að börn taki þátt í tómstundum.  

2.1 Skilgreiningar 

Vanda Sigurgeirsdóttir (2010) er ein þeirra fræðimanna hér á Íslandi sem hefur sett fram 

skilgreiningu á hugtakið tómstund. Hún segir að hér á Íslandi liggi ekki nægilega góð 

skilgreining á hugtakinu og að víða er orðið notað, bæði í fræðilegu samhengi sem og í 

dagblaðagreinum og á heimasíðum, en yfirleitt alltaf án þess að skilgreining fylgi. 

Hér á Íslandi eru mörg hugtök notuð yfir það sem fólk gerir í frítímanum sínum, svo sem 

tómstundir, frístundir, tómstundastarf, dægradvöl, afþreying og frítími. Þessi orð gefa 

okkur ekki nákvæma mynd á því hvað þau þýða og hefur það komið fyrir að þessum orðum 

hefur verið blandað saman. Sem dæmi er meiningin á bak við orðið tómstund í íslensku 

orðbókinni; „frístund, stund eða tími þegar ekki þarf að gegna skyldustörfum“ (Mörður 

Árnason, 2002, bls. 1601). Þessi meining gefur ekki sterka mynd hvað felst í hugtakinu og 

því má segja að þetta sé frekar orðskýring heldur en skilgreining (Vanda Sigurgeirsdóttir, 

2010). 

Í grein Amalíu Björnsdóttur, Baldur Kristjánssonar og Barkar Hansen (2009) um 

tómstundir barna segja þau að tómstundir megi greina sem þátttöku í tómstundastarfi, 

íþróttum eða listum sem skipulagðar eru á vegum félaga eða samtaka utan venjulegs 

skólatíma. Frístundir eru skilgreindar sem afþreying sem börn eða unglingar stunda utan 

skólatíma og er tölvunotkun og sjónvarpsáhorf notað sem dæmi. Þau skilgreina frítímann 

sem frjálsan tíma þar sem börn leika sér og að þau í rauninni geri það sem þeim langi til að 

gera án þess að fullorðnir séu að fylgjast með eða skipta sér af þeim en samt halda fullorðnir 

utan um það sem þau eru að gera og setja þeim mörk, t.d. tímamörk á sjónvarpsáhorf. 

Frístundir og frítíminn virðist, samkvæmt þessu, vera eitt og hið sama og tímanum er skipti 

niður eftir skóla í frístund og tómstund. Höfundar greinarinnar telja síðan að tómstundum 

sé stjórnað af hinum fullorðnum og að þeir geri kröfur til barnanna um kunnáttu þeirra og  

getu, líkt og gert er innan veggja skólans.  Að þeirra mati er íþróttaiðkun dæmi um 

tómstund. Tómstundir og tómstundastarf er því að mati höfundanna eitt og hið sama. 

Samkvæmt þessu eru frístundir fyrir það sem er óskipulagt og tómstundir eru fyrir það sem 

er skipulagt. Hér er ákveðinn hugtakaruglingur en á vettvangi í dag er litið á orðin tómstund 

og frístund sem eitt og hið sama (Vanda Sigurgeirsdóttir, 2010). 

Reynst hefur erfitt að skilgreina þetta stóra hugtak sem tómstundir eru. Tómstundir 

geta falið svo margt í sér og í okkar breytilega samfélagi gerir það enn þá flóknara fyrir okkur 

að setja fram eina ákveðna skilgreiningu á hugtakið sem er án galla. Vanda hefur komið 

með nokkuð heildstæða skilgreiningu á hugtakinu tómstund. Hún skilgreinir tómstund sem 

athöfn, starfsemi og eða hegðun sem á sér stað í frítíma. Skilgreiningin er þó háð því að 

einstaklingurinn líti svo á það sem verið sé að stunda sé gert af fúsum og frjálsum vilja en 

mikilvægt er að einstaklingurinn sjálfur líti á athöfnina, starfsemina eða hegðunina sem 

tómstund. Mestu máli skiptir að tómstundin feli í sér vellíðan og auki 

lífsgæði þátttakandans (Vanda Sigurgeirsdóttir, 2010). Þessi skilgreining felur í sér að 

mikilvægt sé að börn séu virkir þátttakendur í að móta það starf sem þau eru hluti að innan 

frístundaheimila og þau hafi áhrif á það starf sem fram fer innan veggja frístundaheimilanna 

undir handleiðslu leiðbeinanda. 

2.2 Mikilvægi tómstunda fyrir börn 

Tómstundir eru mikilvægur partur af lífi manneskjunnar og eru börn engin undantekning. 

Tómstundir er mikilvægur þáttur í þroskaferli barna og með því að taka þátt í skipulögðu 

tómstundastarfi getur það haft áhrif á líkamlegan, andlegan og félagslegan þroska barna. 

Með þátttöku í slíku starfi þá hefur það einnig verið talin góð forvörn gegn félagslegri 

einangrun, áhættuhegðun og andlegri vanlíðan (Leitner og Leitner, 2012). 

Börn á skólaaldri eru mjög móttækileg fyrir lærdómi. Á þessum aldri eru þau orðin 

meðvituð um sjálf sig og eru byrjuð að bera sig saman við jafnaldra sína. Einnig meta börn 

sína eigin félagslegu stöðu, árangur í tómstundum og námi, sína eigin hæfileika og bera 

síðan aðra persónulega eiginleika út frá þessum samanburði við jafnaldra sína 

(Berger,2014). 

Fræðimenn hafa greint á milli tveggja forma af námsleiðum til að efla þroska og lærdóm 

barna. Leiðir þessar eru formlegt nám (e. formal learning) og óformlegt nám (e. non-

formal learning). Óformlegt nám getur verið tvenns konar, annars vegar á það sér stað í 

skipulögðu starfi eins og innan veggja frístundaheimilanna og hins vegar óformlegt nám eða 

sjálfsprottið nám ( e. informal learning) sem gerist í daglegu lífi barnsins og er ekki skipulagt 

sérstaklega. Íslenska skólakerfið byggist mest á hugmyndinni um formlegt nám. Námið er 

skipulagt af faglærðum kennara, unnið eftir fyrir fram ákveðnum markmiðum og náminu 

lýkur með einkunnargjöf. Óformlegt nám byggist hins vegar aðalega á frelsi og sveigjanleika 

einstaklingsins sem er að læra og getur bæði átt sér stað innan skólastofunnar eða utan 

hennar. Getur það verið að miklu leyti ósýnilegt jafnframt þannig að einstaklingurinn áttar 

sig ekki á því að hann er að læra. Enginn sérstakur kennari er til staðar, einstaklingurinn 

stjórnar ferlinu að mestu leyti sjálfur, námið miðast af reynslu einstaklingsins og í lok 

námsins er enginn einkunn (Colley, Hodkinson og Malcolm, 2003). Á frístundaheimilum á 

sér stað bæði óformlegt og formlegt nám ef rétt er staðið að því. Danskir rannsakendur 

komust að því að þrenns konar tegundir af lærdómi eiga sér stað innan 

frístundaheimilanna. Börnin öðluðust þekkingu, þau lærðu að vera þau sjálf og þau lærðu 

að tileinka sér nýja getu (Bjerresgaard, Olsen og Sørensen, 2009, bls. 73). 

Börn eru skapandi einstaklingar. Börn eru stöðugt að læra og þau nýta hvert tækifæri 

sem þau fá til þess að læra. Með því að blanda saman óformlegu námi og formlegu námi  er 

börnunum gefið tækifæri til að prófa sig áfram á sínum eigin forsendum, þau fá að velja sér 

verkefni til þess að takast á við og þau upplifa sjálfstæði við það að takast á við verkefnin 

(Kolbrún Þ. Pálsdóttir, 2014). 

Leikur er talinn vera mikilvæg námsleið fyrir börn og með þátttöku í leik eflist 

sjálfstraust, sjálfsagi og sjálfsvirðing barnanna í gegnum leikinn.  Að leika sér veitir börnum 

ekki bara þann möguleika að læra í gegnum leikinn heldur líka að uppgötva hluti um sig sjálf 

sem einstaklingar í gegnum leikinn. Rannsóknir um hlutverkaleiki hjá börnum hafa sýnt 

fram á mikilvægi þess að börn taki þátt í leikjum. Með því að taka þátt í slíkum leik eflir það 

hæfileika þeirra til þess að skilja aðra og þroskar þau til þess að sýna öðrum samúð. Flestir 

leikir fela í sér einhvers konar samskipti við aðra. Með þeim leikjum er börnum gefin 

tækifæri til þess að þroska samskiptahæfni sína og þau læra jafnvel í gegnum leikinn 

hugtakið að deila með öðrum (Bull, Hoose og Weed, 2003). 

Amalía Björnsdóttir, Baldur Kristjánsson og Börkur Hansen ( 2009 ) gerðu rannsókn á 

tómstundaiðkun og frístund barna í 1., 3., 6. og 9. bekk grunnskóla. Í þessari rannsókn 

kemur fram að 92% foreldra sem tóku þátt í rannsókninni eru þeirra skoðunar að mikilvægt 

væri fyrir börn þeirra að taka þátt í skipulögðu tómstundastarfi. Einnig kemur fram í 

greininni að 80% barna í 1. bekk tóku þátt í skipulögðu tómstundastarfi utan skólatíma og 

í 3.bekk voru það 89% barna. Þessi rannsókn sýnir fram á það að íslenskir foreldrar eru 

þeirrar skoðunar að þau telji mikilvægt að börn þeirra taki þátt í skipulögðu 

tómstundastarfi. Vincent og Ball (2007) leggja fram þá fullyrðingu að vitneskja foreldra um 

mikilvægi þess að taka þátt í skipulögðu tómstundastarfi sé útbreidd og hafi áhrif á hvernig 

viðhorf þeirra og uppeldishættir endurspeglist í börnunum.  

3 Frístundaheimili í Reykjavík 

Saga frístundaheimila í Reykjavík hófst árið 1971 þegar fyrsta skóladagheimilið var stofnað 

(Kolbrún Þ. Pálsdóttir, 2009). Starfsemin hefur frá þessum tíma flakkað á milli ólíkra sviða 

innan stjórnsýslu borgarinnar. Frá árinu 1971 hafa ýmisleg nöfn verið notuð yfir dagvist fyrir 

börn eftir að skóla lýkur, s.s. skóladagheimili, lengd viðvera, skóladagvist, heildagsskóli og 

frístundaheimili. Hér eftir verður notast við orðið frístundaheimili. Í gegnum árin hafa 

frístundaheimilin þróast úr því að vera dagheimili í uppbyggjandi starfsemi með ýmis 

markmið að leiðarljósi. Það hefur færst í aukana að hinir fullorðnu leitist eftir viðhorfum 

barna til starfsins. Lýðræði er eitt af sjónarmiðum frístundaheimilanna og hafa þau því sett 

sér það að vinna með lýðræði innan veggja frístundaheimilanna.  

Til að átta okkur betur á því hvernig áherslur í innra starfi frístundaheimila hafa þróast 

er hér fjallað um sögu frístundaheimilanna,hugmyndafræðina á bak við frístundaheimilin, 

lög og reglugerðir sem snúa að frístundaheimilunum. 

3.1 Saga og þróun 

Sögu frístundaheimilanna má skipta niður í fjögur tímabili. Fyrsta tímabilið er árin 1971-

1992. Á seinni hluti 20. aldarinnar varð breyting á samfélaginu og þátttaka reykvískra 

mæðra jókst á atvinnumarkaði. Með þessum breytingum varð þörf á dagvistun fyrir yngstu 

nemendur grunnskólanna. Gerð var könnun árið 1970 á vegum félagsmálaráðs sem leiddi 

það í ljós að 17% reykvísk börn á aldrinum 6 til 9 ára þyrftu á þessu úrræðis að halda. Leiddi 

það af sér að fyrsta skóladagheimilið var opnað árið 1971 í Skipasundi undir handleiðslu 

dagmæðra, sem síðar var nefnt Dagvistun barna. Þrjú önnur skóladagheimili voru opnuð í 

kjölfarið. Fjórtán skóladagheimili voru opnuð á árunum 1971-1986, þrjú skóladagsheimili 

voru starfrækt í skólum og var sá rekstur á ábyrgð skólastjórnenda en í samstarfi við 

Dagvistun barna og voru einungis í boði fyrir börn einstæðra foreldra og foreldra sem áttu 

við félagslega vandamál að stríða. Árið 1994 sem ákveðið var að stöðva niðurgreiðslur 

vegna daggæslu grunnskólabarna í Reykjavík.  Skóladagheimilinu liðu undir lok smám 

saman eftir að heildagsskólarnir hófu starfsemi sína í Reykjavík (Kolbrún Þ. Pálsdóttir, 

2009). 

Árin 1993-2003 er annað tímabilið í sögu frístundaheimilanna. Það hófst með stofnun 

Heildagsskólans sem seinna þróaðist í skóladagsvistir eða það sem kallað er lengd viðvera. 

Nauðsynlegt þótti að búa til samfelldan skóladag fyrir nemendurna, sérstaklega fyrir yngstu 

nemendurna. Þetta þótti ekki síst nauðsynlegt vegna þeirra breytinga sem áttu sér stað í 

nútímasamfélaginu en á þessum tíma var algengt að báðir foreldrar voru út á 

vinnumarkaðinn. Það þótti einnig mikilvægt að koma stöðugleika á líf barnanna og koma í 

veg fyrir óstöðugleika (Kolbrún Þ. Pálsdóttir, 2009). 

Veturinn 1992-1993 var gerð tilraun og rekstur Heildagsskólans hófst í fimm skólum. 

Boðið var upp dagvistun fyrir 6 til 9. ára börn á morgnanna og eftir að skóla lauk til 17:15. 

Lagt var upp með þrenn meginmarkmið með þjónustu Heildagsskólans: „a) að bjóða 

foreldrum val um samfellda þjónustu frá 7:45-17:15; b) að stuðla að þroskandi fræðslu-, 

lista- og menningartilboðum til skólabarna og heilbrigðum lífsstíl þeirra; c) að stuðla að 

auknu öryggi í umhverfi skólabarna og foreldra með samræmdri þjónustu fyrir börnin 

innan íbúðahverfis“ (Kolbrún Þ. Pálsdóttir, 2009). 

Voru  foreldrar látnir skrá börnin eftir því sem hentaði þeim og þann tíma sem þau töldu 

að barnið sitt þyrfti að dveljast í Heildagsskólanum.  Í framhaldi var tekin ákvörðun um frá 

og með haustinu 1993 yrðu allir skólar í Reykjavík að bjóða upp á þessa þjónustu, þ.e. 

lengda viðveru fyrir börn í 1 til 4. bekk. Framkvæmd og skipulag þessarar þjónustu féll í 

skaut kennara og heyra mátti óánægju raddir meðal kennara, skólastjórnenda og annarra 

starfsmanna. Því fór sem fór að sú fagmennska sem átti að vera til staðar í 

Heildagsskólanum fór dvínandi og ábyrgðin varð meiri á ört stækkandi hóp ófaglærða 

starfsmanna sem komu að starfinu (Kolbrún Þ. Pálsdóttir, 2009). 

Með árunum fór áhuginn fyrir starfsemi Heildagsskólanna minnkandi. Þeir fengu 

minnkandi fjárframlög og töldu skólastjórnendur að verkefnið ætti ekki að vera á ábyrgð 

skólanna. Um aldamótin var leit hafinn að nýjum leiðum.  Niðurstaðan varð sú að annað 

svið innan Reykjavíkurborgar tók við þeim rekstri sem snéru að Heildagsskólunum (Kolbrún 

Þ. Pálsdóttir, 2009). 

Árin 2004-2011 er þriðja tímabilið í sögu frístundaheimilanna. Íþrótta- og 

tómstundaráð Reykjavíkurborgar, ÍTR, setti á laggirnar frístundaheimili sem 

tilraunaverkefni í fjórum grunnskólum í Breiðholti veturinn 2000-2001. Árið 2001 var 

ákvörðun tekin af borgarstjórn Reykjavíkurborgar að færa alla starfsemi lengdrar viðveru 

undir ÍTR.  Ástæðan fyrir því að starfsemin var öll færð undir ÍTR var sú að þjónusta 

sem ÍTR bauð upp á snéru að frítímanum og tómstundaiðkun barna og ungmenna í borginni. 

Allri aðstoð við heimanám var hætt þegar forræðið var komið í hendur ÍTR.  Borgráð taldi 

einnig nauðsyn að skilja að skólatíma og frítíma barna (Kolbrún Þ. Pálsdóttir,2009). 

Miklar breytingar urðu á því hvernig frístundaheimilin voru rekin. Innri starfseminni var 

breytt og ný markmið voru sett á laggirnar. Ráðnir voru umsjónarmenn í 100% stöðu fyrir 

hvert heimili og einnig var ráðinn deildarstjóri barnastarfs í hverja frístundamiðstöð sem 

starfrækt var í hverfi frístundaheimilanna, ekki var gerð krafa um menntun eða fagþekkingu 

starfsfólks og aðstaða breyttist ekki heldur. 

Árið 2011 voru frístundaheimilin enn og aftur færð til innan stjórnsýslu borgarinnar og 

hefst þá fjórða tímabilið. Voru frístundaheimilin því færð frá ÍTR og sameinuð við Skóla og 

frístundasvið Reykjavíkurborgar haustið 2012. (Kolbrún Þ. Pálsdóttir, 2011). 

Frístundaheimilin hafa flakkað til innan stjórnsýsla borgarinnar alveg frá byrjun. 

Frístundaheimilin eru í stöðugri þróun. Hugmyndafræðin sem byrjað var að vinna með árið 

2004 hefur fengið að haldast nokkuð óbreytt.  

3.2 Hugmyndafræði starfsins 

Helstu markmið frístundaheimilanna byggjast á því að skapa vettvang fyrir börn þar sem 

þau geta notið sín og þroskast í öruggu og hlýlegu umhverfi. Frístundaheimilin vinna að því 

efla hvert barn félagslega og að barnið læri að bera virðingu gagnvart sjálfu sér, öðrum og 

því umhverfi sem það býr í. Einnig er lögð áherslu á að auka sjálfstæði barnsins og 

sjálfsmynd þess í umhverfi þar sem barninu gefst einnig tækifæri á að kynnast möguleikum 

sínum og hvað í því býr. Síðast en ekki síst kynna frístundaheimilin fyrir börnunum hinar 

ýmsu tómstundir sem eru í boði á frístundaheimilinu eftir áhugasviði þeirra. Með þessi 

markmið að leiðarljósi þá skiptir barnið og vellíðan þess höfuð máli í daglegu starfi 

frístundaheimilisins (Foreldrahandbók, 2007). 

Þegar skoðað er innra starf frístundaheimila þá er það ólíkt milli hvers frístundaheimilis. 

Öll vinna þau eftir ákveðinni uppsetningu. Það er þó undir hverjum og einum forstöðumanni 

komið að skipuleggja dagskrá sem hentar áhugasviði barna, starfsfólks og svo aðstöðu hvers 

frístundaheimilis. Hin hefðbundna dagskrá sem unnið er eftir felst í jafnvægi milli 

skipulagðra dagskrá og frjáls leiks. Starfsfólk skipuleggur þá dagskrá sem er í boði hverju 

sinni. Unnið er eftir svokölluðu valkerfi. Börnin velja þá hvað þau vilja gera meðan á dvöl 

þeirra stendur. Valið er annars vegar þátttaka í skipulögðu hópastarfi eða fara á 

svokölluð valsvæði. Á flestum frístundaheimilum eru valtöflur með sérstökum valspjöldum 

sem börnin setja á töfluna þannig að starfsfólk og foreldrar séu fljót að finna út hvar barnið 

er staðsett hverju sinni (Foreldrahandbók, 2007). 

Barnalýðræði birtist oftast í svokölluðum barnaráðum á frístundaheimilum í Reykjavík. 

Misjafnt er þó eftir hverju frístundaheimili fyrir sig hvernig barnalýðræði birtist í starfinu. Í 

Starfsskrá frístundamiðstöðvanna (2015) er lögð áhersla á fimm þætti en þessir þættir eru: 

virk þátttaka, reynslunám, lýðræði og mannréttindi. Í handbókinni segir: 

Lýðræði er grunnþáttur starfsins þar sem hlúð er að samræðufærni. Börn og 

unglingar fá þjálfun í að viðra skoðanir sínar, hlusta á aðra, og setja sig í spor 

annarra. Slík vinnubrögð styrkja sjálfsmynd barna og unglinga, efla gagnrýna 

hugsun og auka víðsýni. Með hugmyndafræði og aðferðum lýðræðis eru börn 

og unglingar þjálfuð í að hafa áhrif á líf sitt og starf. Leitast er við að efla virkni, 

sjálfstæði og ábyrgð þeirra sem einstaklinga og hvetja þau til að hafa mótandi 

áhrif á nær umhverfi sitt og samfélag. 

(Starfsskrá frístundamiðstöðva, 2015) 

3.3 Lög og reglugerðir 

Í íslenskum lögum um grunnskóla nr. 91/2008, nánar tiltekið, í 33. grein grunnskólalaga 

segir: „Í öllum grunnskólum skal nemendum gefinn kostur á að taka þátt í tómstunda- og 

félagsstarfi. Tómstunda- og félagsstarf getur bæði verið liður í daglegu starfi og utan 

venjulegs skólatíma. Sveitarstjórn getur enn fremur boðið grunnskólanemendum lengda 

viðveru utan daglegs kennslutíma.“. Með öðrum orðum þá er það ekki lagaleg skylda 

sveitarfélagana að bjóða upp á lengda viðveru en þó verður þjónustan að vera til staðar. 

Í lögum þessum, sem er vísað í hér að ofan, er ekki nein nánari lýsing á því hvernig 

starfinu skal háttað, markmiðum starfsins, hvaða gæði starfið skal innihalda, hvaða kröfur 

séu gerðar til starfsmanna er varðar menntun eða kunnáttu og hver eigi að sinna eftirliti 

með starfinu (Kolbrún Þ. Pálsdóttir, 2011). 

Með þessu má þá í rauninni segja að það sé ekki til lagalegur rammi er varðar starfsemi 

frístundaheimila. Það er þó tekið fram í Æskulýðslögum nr. 70/2007 að „Miða skal við að 

þeir sem starfa með eða hafa umsjón með börnum og ungmennum í æskulýðsstarfi séu 

lögráða og hafi þjálfun, menntun, þekkingu eða reynslu til starfsins“ (Kolbrún Þ. Pálsdóttir, 

2011). Hins vegar gaf Mennta- og menningarmálaráðherra það út árið 2013 að stofnaður 

hefði verið starfshópur með ýmsum hagsmunaaðilum með það hlutverk að skoða hvort 

þörf væri á sérstakri löggjöf um starfsemi frístundaheimila fyrir nemendur á grunnskólastigi 

og meðal annars að kanna hvort þörf væri á því að endurskoða 33. gr. laga um grunnskóla 

nr. 91/2008. Einnig var sagt frá því að flest Norðurlöndin, s.s. Noregur, Svíþjóð og Danmörk 

eru búin að lögbinda starfsemi frístundaheimila og eru búin að móta föst viðmið um starfið 

( Menntamálaráðuneytið, 2014). 

Í 31. grein Barnasáttmála Sameinuðu þjóðanna er tekið fram : „Aðildarríki viðurkenna 

rétt barns til hvíldar og tómstunda, til að stunda leiki og skemmtanir sem hæfa aldri þess, 

og til frjálsrar þátttöku í menningarlífi og listum“ (lög um samning Sameinuðu þjóðanna um 

réttindi barnsins nr. 19/2013). Þetta þýðir í raun að okkur ber skylda til þess að virða rétt 

hvers barns til þess að stunda einhvers konar tómstund. Réttur barns til þess að leika sér 

virðist gleymast stundum hjá okkur fullorðnum og því er mikilvægt að við sem 

tómstundafræðingar stuðlum að frjálsum leik og virka þátttöku barna að stunda tómstundir 

í hvaða formi sem þær birtast (Barnasáttmáli, e.d.). 

4 Barnalýðræði og þátttaka barna 

Barnasáttmáli Sameinuðu þjóðanna var lögfestur á Íslandi 13. mars 2013. Barnasáttmálinn 

felur það í sér að börn eiga sín eigin réttindi og að börn séu sá hópur sem þarfnist frekari 

verndar en fullorðnir einstaklingar.  

Styðst er við greinar Barnasáttmálans í starfi frístundaheimilanna með barnalýðræði. 

Þörf er á því að hlusta á raddir barna og hvaða hugmyndir þau hafa um innra starf 

frístundaheimilanna. Börn eru fullhæf til þátttöku í ákvörðunartöku að þeim málefnum sem 

snúa að þeim og samkvæmt Barnasáttmálanum þá ber okkur að hlusta á það sem þau hafa 

að segja. Með lögfestingu Barnasáttmálans hefur það færst í aukana að hlusta eftir því börn 

hafa til málanna að leggja og koma skoðunum þeirra í framkvæmd. 

Í köflunum hér að neðan verður fjallað um Barnasáttmála Sameinuðu þjóðanna og 

þroska barna á aldrinum 6 til 9 ára. Fjallað verður um þátttöku barna til ákvörðunartöku út 

frá kenningu Hart um þátttöku barna og hvernig frístundaheimilin geta tileinkað sér 

lýðræðisleg vinnubrögð í innri starfsemi sinni sem leiðir af sér þátttöku barna í 

barnalýðræði.  

4.1 Barnasáttmáli Sameinuðu þjóðanna 

Rekja má sögu Barnasáttmálans til ársins 1959. Við lok seinni heimsstyrjaldarinnar vann 

Pólland ötullega að því að auka vernd barna sökum þess að læknisfræðilegar tilraunir og 

ofsóknir nasista bitnuðu illilega á pólskum börnum. Barátta Póllands varð til þess til að 

allsherjarþing Sameinuðu þjóðanna samþykktu einróma Yfirlýsinguna um réttindi 

barnsins. Samningur þessi byggðist að hluta til á Genfarayfirlýsingunni og einnig að hluta til 

á Mannréttindayfirlýsingu Sameinuðu þjóðanna (Þórhildur Líndal, 2007). Tuttugu árum 

síðar ákváðu Sameinuðu þjóðirnar að tileinka árið 1979 sem „ár barnsins“  en tilgangur þess 

var að beina athygli heimsins beint að málefnum barna, s.s. kjörum og aðbúnaði barna. Í 

kjölfarið hófst undirbúningsvinnan að gerð Barnasáttmálans. Tíu árum síðar, 1989, var 

samningurinn tilbúinn til undirritunar og fullgildingar (Umboðsmaður barna, e.d.) . 

Allsherjarþing Sameinuðu þjóðanna samþykktu 20. nóvember 1989 samning um 

réttindi barna eða Barnasáttmálinn eins og við þekkjum hann. 26. Janúar 1990 var 

Barnasáttmálinn undirritaður fyrir Íslands hönd og hann varð fullgildur á Alþingi 27. 

nóvember 1992. Barnasáttmálinn tók svo loksins gildi 13. mars 2013. Barnasáttmálinn er 

samþykktur í 192 aðildarríkjum Sameinuðu þjóðanna (Umboðsmaður barna, e.d.) 

Í Barnasáttmálanum eru réttindi barna skilgreind sem mannréttindi. Í 

Barnasáttmálanum eru ákvæði sem eru keimlíkar þeirri Mannréttindayfirlýsingu 

Sameinuðu þjóðanna sem var undirrituð árið 1948. Barnasáttmálinn gefur okkur þó nýtt 

sjónarhorn á réttarstöðu barna og með tilkomu sáttmálans var til nýr siðferðilegur 

grundvöllur um hvernig framkoma okkur við börn á að vera. Mikilvægt er að við gerum 

okkur grein fyrir því að börn þurfi á meiri umhyggju á að halda en hinir fullorðnu. Mikilvægt 

er að virkja börn sem sjálfstæða einstaklinga í samfélaginu, þau hafa réttindi og ábyrgð sem 

hæfir aldri og þroska hvers einstaklings fyrir sig (Þórhildur Líndal, 2007). 

Þjóðir sem fullgilda þennan samning skuldbinda sig til þess að fara eftir honum. Ber 

þeim einnig skilda til þess að fara eftir þeim alþjóðlegum lögum sem snúa að réttindum 

barna. Löndin þurfa einnig að sinna upplýsingaskyldu sinni gagnvart alþjóðlegum 

eftirlitsaðilum, sem í þessu tilviki er Barnaréttarnefnd Sameinuðu 

þjóðanna. Aðildarríkjunum ber skylda að skila inn skýrslu þess efnis hvernig framkvæmd 

sáttmálans eigi sér stað í þeirra landi. Er það gert tveimur árum eftir að ríki fullgilti 

Barnasáttmálan og svo er þessu framfylgt á fimm ára fresti. Er þetta gert til þess að tryggja 

að aðildarríki séu að fara eftir sáttmála þessum og að öll börn undir 18 ára aldri njóti réttar 

síns (Þórhildur Líndal, 2007). 

Barnasáttmálinn eru 54 efnisgreinar í heildina. Fjalla 41 efnisgreinar um þau réttindi 

sem börn eigi að njóta og 13 greinar fjalla um það hvernig það á að fara eftir samningi 

þessum. Samkvæmt samningi þessum þá er það viðurkennt af öllum þjóðum að börn séu 

sá hópur sem þarfnast meiri verndar en þeir fullorðnu. Einnig er það viðurkennt með 

samningnum að börn séu einstaklingar sem eiga sín eigin réttindi sem eru óviðkomandi 

þeim réttindum sem við hinir fullorðnum eigum rétt að (Umboðsmaður barna, e.d. ). 

Vert er að leggja áherslu á að hlutverk og markmið Barnasáttmálans er að veita börnum 

ákveðin réttindi án þess að leggja skyldur á herðar þeirra. Það er hins vegar á ábyrgð 

fullorðinna einstaklinga að tryggja að börnum sé búinn vettvangur þar sem þau hafa 

tækifæri til ákvörðunartöku og þeim gefinn kostur á að koma sínum eigin skoðunum á 

framfæri á eigin forsendum. Rannsókn Kolbrúnar Þ. Pálsdóttur (2012) um viðhorf sex til sjö 

ára barna til skóla og frístundaheimilis sýnir það að börn hafa áhuga á því að taka þátt 

í ákvörðunartöku sem snerta þau. Sem dæmi um þetta er innra starf frístundaheimilanna. 

Innan veggja frístundaheimilanna hefur verið skapaður vettvangur fyrir börnin til þess að 

láta skoðanir sínar í ljós í gegnum Barnalýðræði eða barnaráð (Umboðsmaður barna, e.d). 

Í Barnasáttmálanum eru tvær greinar sem fjalla um þátttöku barna. 

Í 12.grein Barnasáttmálans segir: „Börn eiga rétt á að láta í ljós skoðanir sínar í öllum málum 

er varða þau og að tekið sé réttmætt tillit til skoðana þeirra í samræmi við aldur þeirra og 

þroska […]“ (lög um samning Sameinuðu þjóðanna um réttindi barnsins nr. 19/2013). Í 13. 

grein Barnasáttmálans segir: „Börn eiga rétt á að tjá sig nema það brjóti gegn almennu 

siðgæði, skaði mannorð eða brjóti gegn réttindum annarra. Börn eiga rétt á að leita sér 

upplýsinga, taka við upplýsingum og koma þeim á framfæri“ (lög um samning Sameinuðu 

þjóðanna um réttindi barnsins nr. 19/2013). Þessar tvær greinar eru undirstaðan í 

Barnalýðræði sem unnið er með á frístundaheimilum í Reykjavík. 

Vert er að undirstrika mikilvægi þátttöku barna í starfi frístundaheimilanna og skapa 

vettvang fyrir börnin þar sem þau geta látið skoðanir sínar í ljós á málum sem snúa að þeim 

og í því umhverfi sem þeim líður vel í. 

4.2 Þroski barna á aldrinum 6 til 9 ára 

Þroski einstaklings er í raun ein samfella sem byggir á mörgum mismunandi þroskasviðum 

sem geta verið mislangt á veg komnar hjá einstaklingnum. John Dewey hélt því fram að 

börn læri mest af því að reyna á sig sjálf og virkja bæði líkama og huga með því að prófa, 

athuga og bera saman (Kristín Norðdahl, 2005). 

Samkvæmt kenningum Erik Erikson þá eiga börn á aldrinum sex til níu ára að vera komin 

á það stig sem kallast iðjusemi eða vanmetakennd. Stigið fellst í því að barnið dæmir sig 

sjálft hæft eða óhæft allt eftir því hvernig félagarnir sjá afrek barnsins en þá hækkar sjálfsálit 

barnsins eða minnkar. Fái barnið nægjan stuðning frá fjölskyldu, vinum og starfsfólki fyllist 

barnið stolti yfir því sem það getur og trú á sjálfu sér og getu til að takast á við þau verkefni 

sem liggja fyrir (Berger, 2014).  

Miðbernskan er einnig tími siðferðisgilda en á aldrinum 7-11 ára eru börn leitandi, 

tilbúin að læra, að skilja og finna út hluti, en líka til þess að velta fyrir sér hvað er rétt og 

hvað er rangt. Börnin eru tilbúin að meta siðferðileg málefni og nota siðferðileg rök til þess 

að skilgreina rétt frá röngu (Berger, 2014). 

Álit jafningjanna er þýðingarmikið fyrir börn í miðbernskunni og eru þau meðvituð um 

skoðanir og afrek jafnaldra sinna. Þau samsama sig með jafningjum og samskiptin 

einkennast af samningaviðræðum, deilum og málamiðlunum (Berger, 2014). 

Í fræðunum er talað um félagshópa (e. peer group) en það er hópur af börnum sem eru 

að leika sér saman og koma fram við hvort annað sem jafningar. Af fræðimönnum er þetta 

talið mjög mikilvægt fyrir börn í miðbernskunni því þau eru að læra af hvort öðru og geta 

speglað sig í hvort öðru. Börnin læra að hafa samskipti, bera sig saman við jafnaldrana, læra 

að semja, rökræða og verja sig í gegn um jafningja sína (Berger, 2014). 

4.3 Þátttaka barna og barnalýðræði 

Á undanförnum árum hefur það færst í aukana að leitast eftir viðhorfum barna og 

sjónarmiðum þeirra. Ástæðan fyrir því að hlustað er frekar á skoðanir barna nú en áður er 

sú að réttindi barna hafa verið viðurkennd með staðfestingu á Barnasáttmálanum, ný 

þekking á hæfni barna hefur komið fram á sjónarsviðið og að þátttaka barna í 

ákvörðunartöku getur verið gagnleg og árangursrík (Jóhanna Einarsdóttir, 2008). 

Eins og kom fram hér að ofan fjallar Barnasáttmálinn um þá viðurkenningu að börn eru 

sjálfstæðir einstaklingar með sín eigin réttindi sem eru óviðkomandi þeim réttindum sem 

hinir fullorðnir hafa og þátttaka barna eigi rétt á sér. En hvað felur þátttaka barna í sér? Það 

felur í sér að börnum er skapað tækifæri til að eiga þátt í þeirri ákvörðunartöku sem á sér 

stað hverju sinni og að þau geti haft áhrif á málefni sem snerta þau. Einnig með því að gefa 

börnum þátt í ákvörðunartöku á sér stað valdefling. Þá gefum við börnum tiltekin völd til 

þess að taka ákvarðanir og þeim er sýnd virðing af hálfu fullorðinna. Leiðir það af sér að 

börnin upplifi að hinir fullorðnu virða þau sem einstaklinga, virði hæfni þeirra til þess að 

taka ákvarðanir og þeirra eigin skoðanir. Til þess að þátttaka barna verði sem árangursríkust 

þurfa eftirfarandi þættir að eiga sér stað:  

1. „Virk þátttaka barna í ákvörðunartöku á ólíkum sviðum lífs þeirra. 

2. Upplýsingagjöf og orðræða milli barna og fullorðinna, byggð á gagnkvæmri 

virðingu og miðlun. 

3. Vald barna til að móta bæði ferilinn og útkomuna. 

4. Viðurkenning á hæfni barna, reynslu og áhuga (Jóhanna Einarsdóttir, 2008)“. 

Roger Hart (2008) er einn þeirra fræðimanna sem hafði trú á getu barna til þátttöku. 

Sherry R. Arnstein(1969) lagði fram kenningu um aðkomu einstaklinga að ákvarðanatöku í 

formi þátttökustiga. Hart tók þátttökustiga Arnstein, þróaði hann og aðlagaði stigann með 

tillit til barna. Hart trúði því að aukin þátttaka barna væri leið til þess að bæta samfélagið í 

heild. Hart taldi að öll börn og ungmenni ættu skilið að fá tækifæri til þess að taka þátt í 

daglegum verkefnum sem snéru að þeim hvort sem það væru verkefni inni á heimilum 

þeirra, í skólanum eða annars staðar í samfélaginu. Tilgangur Hart var að auka umræðu um 

þátttöku barna í samfélaginu og að þátttaka barna yrði rannsökuð (Hart, 1992; Hart, 2008). 

Stigi Hart‘s er þekktastur af þeim kenningum sem hafa verið notaðar sem mælikvarði á 

þátttöku barna. Hart skiptir þátttökunni upp í átta þrep, frá engri þátttöku í neðsta þrepinu 

og jafnt og þétt eykst þátttaka barnanna til ákvörðunartöku. Þessum átta þrepum er skipt 

niður á eftirfarandi hátt (Hart, 1992; Hart 2008): 

1. Stjórnun (e. manipulation). Börn eru að hluta ráðgefendur en fá enga endurgjöf 

til baka. Þátttakan er eingöngu mótuð út frá sjónarhorni fullorðinna og eru 

ákvarðanir teknar af þeim. 

2. Skreyting (e. decoration). Verkefnið er hinna  fullorðnu og eru börnin notuð til 

að lífga upp á eða skreyta það með til dæmis söng eða dansi. Hérna eru þeir 

fullorðnu fullmeðvitaðir um það að börnin taka ekki ákvarðanir.  

 

3. Tákn (e. tokenism). Börnin fá  að hafa skoðun á verkefninu en þau hafa þó engan 

rétt til að velja verkefni við hæfi né að mynda sínar eigin skoðanir á því. 

 

4. Úthlutuð en upplýst þátttaka (e. assigned but informed). Börnin eru upplýst um 

hvert hlutverk þeirra sé en fullorðnir eiga frumkvæðið að verkefninu.  Börnin 

þurfa að skilja markmið verkefnisins og bjóða sig fram í verkið. 

 

5. Ráðgefandi og upplýst þátttaka (e. consulted and informed). Fullorðnir laða fram 

eða leitast eftir  skoðunum og sjónarmiðum barna en eru  þeim einungis til 

ráðgjafar þegar  verkefnið er mótað.  

 

6. Frumkvæði fullorðinna en sameiginleg ákvarðanataka (e. adult-initiated, shared 

decisions with children). Í fyrsta skipti er raunveruleg þátttaka barnanna virk eða 

ráðgefandi. Börnin eru upplýst um allt verkefnið/ferlið og unnið er á 

jafningjagrundvelli 

 

7. Frumkvæði og stjórnun barna (e. child-initiated and directed). Frumkvæðið er á 

hendi barnanna hvað varðar skipulagningu og stjórnun verkefnisins  án afskipta 

fullorðinna. Skiptir miklu máli að fullorðnir taki ekki stjórnina á þessu stigi.  

 

8. Frumkvæði barna og sameiginleg ákvarðanataka (e. child-initiated, shared 

decisions with adults). Börnin hafa frumkvæðið, þá oftast eldri börn sem stjórna 

verkefninu eftir sínum eigin hugmyndum og þátttaka þeirra hvað mest.  Hart 

heldur því fram að með því að móta samvinnu um völd og áhrif sé hið endanlega 

markmið með þátttöku barna og það takist á þessu stigi enda er þetta hæðsta 

og síðasta þrep stigans.  

Með þátttökustiganum vill Hart leggja áherslu á að hlutverk stigans sé ekki að sýna fram 

á stigsmun heldur eðlismun. Stig þessi eru mismunandi í eðli sínu en ekkert stig er æðra 

öðru stigi. Tilgangur stigans er að börn öðlist tækifæri og trú á eigin getu til þess að taka 

þátt. Börnin eiga að fá að velja hvort þau taki þátt og að þau geri sér grein fyrir því að enginn 

getur þvingað þau til þess að taka þátt. Þátttökustigi Hart er mikilvægur í þeirri þróun að 

auka þátttöku barna og jafnvel er hægt að nýta hann til þess að auka þátttöku barna í 

barnalýðræði innan frístundaheimilanna (Hart, 1992 og 2008). 

Á frístundaheimilum er lögð áhersla á að vinna með lýðræði. Mikilvægt er að kenna 

börnum lýðræðisleg vinnubrögð og lýðræðisleg samskiptahæfni svo að þau séu undir það 

búin að vera virkir þátttakendur í lýðræðislegu samfélagi. Virk félagsleg samskipti eru byggð 

á umræðu. Með því að notast við umræðuform samskipta þarf einstaklingurinn að skilja 

sjónarhorn annarra en sjálfs síns og hann þarf að finna friðsamlegar lausnir á deilum og 

misskilningi sem geta átt sér stað í umræðunni. Samskipti þessi þjálfast með tímanum og 

aukast með reynslunni sem einstaklingurinn öðlast. Til þess að þetta geti átt sér stað þurfa 

frístundaheimilin að þjálfa börnin í þessum samskiptum (Wolfgang Edelstein, 2010). 

Lýðræði þurfa börnin að læra. Ísland er lýðræðislegt samfélag og því hljótum við að 

tileinka okkur félagslega hæfni og getu til þess að móta og þróa með okkur lýðræðisleg 

félagsleg samskipti. Þrír þættir eru hornsteinar lýðræðislegra samskipta en það er ábyrgð, 

þátttaka og samvinna. Félagsleg hæfni þróast hjá börnum í gegnum sameiginlega reynslu 

og upplifun þeirra (Wolfgang Edelstein, 2010). John Dewey tilgreinir þetta sem reynslunám. 

Hann tengir saman menntun og lýðræði og segir að lýðræði snúist aðallega um það að 

einstaklingar komi saman og deili með sér sameiginlegri reynslu sinni. Þegar einstaklingar 

deila sameiginlegri reynslu sinni til hvors annars þá þurfi þeir að taka tillit til reynslu annarra 

við þeirra eigin ákvarðanir og tala saman um reynslu annarra til að geta 

tekið sameiginlega ákvörðun um verkefnið sem þeir standa fram í fyrir (Guðmundur Heiðar 

Frímannsson, 2010). 

Frístundaheimilin geta skapað þennan lýðræðislega vettvang fyrir börnin. Mikilvægt er 

að frístundaheimilin bjóði börnunum upp á að taka þátt í skipulagningu starfsins sem fram 

fer á frístundaheimilinu og bjóði upp á virka umræðu innan frístundaheimilisins um hvað 

eigi að vera í boði, sem dæmi klúbbastarfið. Með því að leyfa börnunum að taka þátt í 

ákvörðunartöku um innra starf frístundaheimilisins þá myndast samstarf milli fullorðinna 

og barna sem leiðir af sér að börnin upplifi kunnáttu sína og sannfærist um eigin getu sína 

til að taka ákvarðanir og bera ábyrgð á hugmyndum sínum og gerðum. Upplifa börnin einnig 

viðurkenningu með því að taka þátt í sameiginlegum verkefnum og ákvörðunum er snúa að 

innri starfsemi frístundaheimilanna. Börnin þjálfast einnig í samskiptahæfni og einnig eykst 

þroski barnanna með reynslunni sem þau öðlast af samskiptum við aðra 

(Wolfgang Edelstein, 2010) 

Boðið er upp á barnalýðræði í mismunandi formi innan frístundaheimilanna. Kolbrún 

Þ. Pálsdóttir og Vanda Sigurgeirsdóttir (2014) lögðu fram mat á starfsemi frístundaheimila 

í Hafnarfirði. Kemur þar fram að formleg þátttaka barna til ákvörðunartöku á dagskrá 

frístundaheimila er lítil sem engin. Hlustað var eftir skoðunum barnanna með óformlegum 

hætti en virkt barnalýðræði í hinu daglega starfi var hins vegar af skornum skammti. 

Barnalýðræði er ekki eitthvað sem ætti að vera valmöguleiki í innra 

starfi frístundaheimilanna, heldur eitthvað sem á að framfylgja þar sem að í Barnasáttmála 

sameinuðu þjóðanna segir að börn eigi rétt á að láta skoðanir sínar í ljós í málum sem varða 

þau og að tekið sé tillit til skoðana þeirra í samræmi við aldur þeirra og þroska.  Þar segir 

einnig að börn eigi rétt á að tjá sig , leita sér að, taka við upplýsingum og koma þeim á 

framfæri. Börnin eiga þó að hafa val um það að taka þátt í barnalýðræði. 

 

 



23 

5 Aðferðafræði 

Höfundur ákvað í samráði við leiðbeinanda að gera tilviksathugun (e. case study). Tilgangur 

þessarar rannsóknar er að svara rannsóknarspurningunum sem voru lagðar fram í upphafi 

ritgerðar. Spurningar þessar eru; hvað barnalýðræði er og hvernig barnalýðræði nýtist í 

starfi með börnum innan veggja frístundaheimilanna í Reykjavík. 

Í þessum kafla verður fjallað um þær aðferðir sem rannsakandi notaðist við gerð 

þessarar rannsóknar, þátttakendur rannsóknarinnar og framkvæmd hennar.  

5.1 Rannsóknaraðferð 

Notast var við eigindlega rannsóknaraðferð (e. qualitative research method). Tilgangurinn 

með eigindlegum rannsóknaraðferðum er að lýsa upplifun og þeirri reynslu sem 

einstaklingar tileinka sér í lífi sínu og aðstæðum sem þeir lifa í. Notast er við eigindlegar 

rannsóknaraðferðir þegar afla þarf upplýsinga um efni sem lítið hefur verið rannsakað áður 

og til að leggja skilning á reynslu og viðhorf ákveðinna einstaklinga eða hópa (Schutt R. K. , 

2012). 

Í rannsókn þessari var notast við tilviksathugun (e. case study) í því skyni að afla 

upplýsinga um hvernig barnalýðræði er beitt í verki á tveimur frístundaheimilum. Aðferð 

þessi felur í sér að sérstakt viðfangsefni er rannsakað ítarlega svo hægt sé að læra af því. 

Tilviksathugun er ekki ein tiltekin aðferð heldur er þetta fremur rannsóknarsnið. 

Rannsakandinn notast við ýmsar aðferðir til þess að safna gögnum. Aðferðir þessar eru: 

vettvangsathuganir, viðtöl, rýnihópar og textagreining. Tilvikið sem rannsakað er getur 

verið stofnun, fyrirtæki, samfélag, hópur einstaklinga, fjölskylda og jafnvel einn 

einstaklingur. Markmiðið með því að notast við slíka rannsókn er að skilja og vekja athygli 

á ákveðnu tilviki. Markmið rannsakandans er að leitast eftir því að lýsa viðfangsefninu út 

frá sjónarhorni þátttakandans og grípa skoðanir og hugmyndir hans eins og þær birtast 

okkur, ekki brjóta þær niður í tölur og breytur (Schutt, 2012). 

Í tilviksathugun þessari var notast við viðtöl og vettvangsathuganir. Markmiðið með 

viðtölum er upplýsingaöflun um skoðanir, reynslu og viðhorf þátttakandans. Lögð er áhersla 

á að einstaklingurinn túlki þann raunveruleika sem hann upplifir, reynslu sína og umhverfið 

sitt. Viðtölin eru að miklu leyti opin og má gera ráð fyrir því að viðtölin geta farið í allt aðra 

átt en lagt var með í upphafi. Markmiðið með vettvangsathugun er að fara á vettvang og 

fylgjast með lífi þátttakandans í hans umhverfi. Rannsakandinn fylgist með og tekur 

vettvangsnótur. Hann á ekki að taka þátt í því sem fram fer á vettvangi (Schutt, 2012). 

5.2 Þátttakendur  

Þátttakendur rannsóknarinnar eru tveir forstöðumenn frístundaheimila í Reykjavík. Notast 

var við hentugleikaúrtak við val á þátttakendum. Kosturinn við það að notast við aðferð 

þessa er að auðvelt var að finna frístundaheimili sem vinna með barnalýðræði. Hins vegar 

er ókosturinn sá að ekki er hægt að alhæfa hvort unnið sé með barnalýðræði á svipaðan 

hátt á öðrum frístundaheimilum eins og þessi frístundaheimili vinna með það (Schutt, 

2012). 

Greiðlega gekk að finna þátttakendurna. Rannsakandi leitaðist eftir forstöðumönnum 

sem unnu með barnalýðræði á sínum frístundaheimilum. Einnig leitaðist rannsakandi eftir 

aldurskiptum frístundaheimilum, annars vegar frístundaheimili sem sinnti börnum í 1 til 2 

bekk og hins vegar frístundaheimili sem sinnti börnu í 3 til 4 bekk. Spurðist rannsakandi fyrir 

um mögulega þátttakendur á vinnustað sínum. Var rannsakanda bent á tvö möguleg 

frístundaheimili sem stæðu undir þessum væntingum og tvo mögulega viðmælendur. 

Rannsakandi og viðmælendur þekktust ekki áður en rannsóknin fór fram. Rannsakandi 

setti sig í samband við tvo forstöðumenn frístundaheimila. Var það gert með tölvupósti í 

gegnum netfang Háskóla Ísland. Samþykktu viðmælendur strax að taka þátt í rannsókninni. 

Nokkrir tölvupóstar fóru á milli þess efnis að finna dagsetningar sem hentuðu bæði 

viðmælendum og rannsakanda.  

Ákveðnar siðareglur gilda þegar rannsókn á sér stað. Felur það í sér að rannsakanda ber 

að vernda viðmælendur og starfsstað gegn mögulegum skaða. Rannsakandi gætti fulls 

trúnaðar og ríkti algjör nafnleynd við gerð verkefnisins. Var þátttakendum greint frá því að 

einungis rannsakandi myndi hlusta á viðtalið og að í rannsókn þessari yrðu nöfnum 

viðmælenda og starfstaðar breytt svo ekki væri hægt að rekja svör þeirra.  

Tekin voru tvö einstaklingsviðtöl við forstöðumenn frístundaheimila. Guðbjörg 

Halldórsdóttir er annar viðmælandinn. Hún er forstöðumaður á frístundaheimilinu 

Grænuhlíð fyrir börn í 1 til 2. bekk. Hún hefur starfað með börnum í nokkuð langan tíma. 

Birna Björnsdóttir er hinn viðmælandinn og er hún forstöðumaður á frístundaheimilinu 

Bláaborg fyrir börn í 3 til 4. bekk. Hún hefur einnig starfað með börnum í nokkuð langan 

tíma. Báðar búa þær að mikilli þekkingu og reynslu í vinnu með börnum.  

 

5.3 Framkvæmd 

Við gagnaöflun rannsóknarinnar var notast við opin einstaklingsviðtöl. Rannsakandi útbjó 

viðtalsramma með opnum spurningum og forðaðist rannsakandi leiðandi spurningar (sjá 

viðauka A). Rannsakandi notaði viðtalsramman til hliðsjónar og stuðnings. Viðtölin fóru 

fram á frístundaheimilum á skrifstofu forstöðumannanna. Ákveðið var að viðtölin færu 

fram á þeim tímum er engin börn voru í húsinu. Var það gert til þess að koma í veg fyrir 

truflun á meðan viðtölunum stæðu og einnig eru morgnarnir rólegasti tíminni í lífi 

forstöðumanns. Vettvangsathuganirnar fóru fram á þeim tíma sem börnin voru í húsinu og 

á meðan dagskrá frístundaheimilisins er í hápunkti. Var það gert til þess að fá sem mestu 

innsýn inn í starfið sem unnið er með börnunum. 

Viðtölin og vettvangsathugunin fóru fram á tímabilinu 27. mars til 9. apríl. Fyrri 

vettvangsheimsóknin var til Birnu Björnsdóttur. Vettvangsathugunin átti sér stað 27. Mars 

og viðtalið fór fram 8. Apríl. Seinna viðtalið var við Guðbjörgu Halldórsdóttur og átti sér stað 

9. Apríl. Vettvangsathugunin átti sér stað seinna sama dag. 

Við komuna á bæði frístundaheimilin voru móttökurnar í léttari kantinum. Rannsakandi 

kynnti sig og léttar umræður hófust á milli rannsakanda og viðmælanda á báðum stöðum. 

Rannsakandi sagði viðmælendum lítillega frá rannsókninni, verkefninu sjálfu og 

viðmælendur gáfu upplýst samþykki sitt að taka þátt í rannsókninni. Rannsakandi reyndi að 

skapa létt og þægilegt andrúmsloft svo viðmælendurnir myndu ekki upplifa þvingun eða 

óþægindi á meðan viðtölunum stæðu. 

Viðtölin voru tekin upp á hljóðupptöku en til þess notaðist rannsakandi við símann sinn 

og var það gert með samþykki viðmælenda. Eftir að viðtölum lauk 

afritaði rannsakandi viðtölin á tölvutækt form en á meðan því stóð breytti rannsakandi 

nöfnum viðmælenda og vinnustaðar þeirra. 

Vettvangsathuganirnar fóru fram að því leyti að rannsakandi fylgdist með öllu því sem 

fór fram og skrifaði niður vettvangsnótur. Rannsakandi hélt skoðunum sínum fyrir sig og 

var virkur hlustandi. Rannsakandi leitaðist eftir því að afla gagna í eðlilegu umhverfi 

barnanna og forstöðumannanna. 

Á meðan afritun viðtala stóð skrifaði rannsakandi hjá sér athugasemdir og hugleiðingar 

varðandi upplifanir viðmælendanna og hvernig rannsakandi túlkaði þær. Þessar 

athugasemdir notaði rannsakandi sér til stuðnings við greiningu gagnanna. Eftir að afritun 

lauk eyddi rannsakandi öllum viðtölum, bæði úr síma og tölvu. Gögnin voru greind eftir 

svörum viðmælenda og notaðist rannsakandi við þemagreiningu með litum. Með því að 

styðjast við þessa tilteknu aðferð gat rannsakandi túlkað tengsl á milli viðmælenda og 

skoðunum þeirra (Schutt, 2012). 

6 Niðurstöður 

Rannsókn þessi er tilviksathugun. Rannsóknin nær til tveggja frístundaheimila en sýnir samt 

sem áður fram á mikilvægi þess að frístundaheimilin sinni virku barnalýðræði. 

Í starfsskrá frístundamiðstöðvanna (2015) er eitt af stefnum þeirra að vinna með lýðræði. 

Mikilvægt er því að sýna fram á að það sé verið að vinna eftir Barnasáttmála sameinuðu 

þjóðanna og að það sé unnið með virkt barnalýðræði á frístundaheimilum í Reykjavík. 

Til að barnalýðræði sé virkt er þátttaka barna mikilvæg og er í raun hornsteinninn þess. 

Á þeim frístundaheimilunum sem rannsóknin náði til var þátttaka barna misjöfn. 

Rannsóknin sýndi að barnalýðræði var virkara hjá börnunum sem voru eldri en þó var verið 

að vinna markvisst með barnalýðræði og hugmyndafræði þess á báðum stöðum. Birtist 

þátttakan þó aðallega í ákvörðunartöku er snúa að klúbbastarfinu og í tengslum við 

síðdegishressinguna. 

Frístundaheimilin sem heimsótt voru fengu nöfnin Grænahlíð og Bláaborg í ritgerð 

þessari. Bæði frístundaheimilin eru staðsett á höfuðborgarsvæðinu. Frístundaheimilið 

Grænahlíð er fyrir börn á aldrinum sex til sjö ára. Grænahlíð er staðsett á jarðhæð í stóru 

húsnæði með fjölda herbergja. Er starfseminni skipt niður í þessi herbergi og hvert herbergi 

hefur sinn tilgang undir klúbbastarfið. Stór valtafla með myndum af börnunum mætir 

viðkomandi um leið og gengið er inn. Útisvæði Grænuhlíðar er af skornum skammti en 

húsnæðið er staðsett við umferðargötu. Á skrá eru um 140 börn í Grænuhlíð og húsnæðið 

virðist halda vel utan um starfsemina sem þar fer fram. Veggir Grænuhlíðar eru fallega 

skreyttir með myndum eftir börnin og Barnasáttmáli Sameinuðu þjóðanna hangir á 

veggjum húsnæðisins. 

Frístundaheimilið Bláaborg er fyrir börn á aldrinum átt til níu ára. Bláaborg er staðsett 

inni í stórum skógi í litlu húsnæði sem búið er að byggja við. Í fyrstu sýn virðist húsnæðið 

lítið en þegar komið er inn er húsnæðið stærra. Er húsnæðinu skipt niður í mismunandi opin 

svæði. Útisvæði Bláuborgar er stórt og víða mikið. Á skrá eru um 70 börn og húsnæðið 

virðist halda vel utan um starfsemina sem þar fer fram. Veggir Bláuborgar eru einnig fallega 

skreyttir með myndum eftir börnin, myndir af börnum eru upp á veggjunum og 

Barnasáttmáli Sameinuðu þjóðanna fær einnig að njóta sín.  

Í þessum kafla eru helstu niðurstöður rannsóknarinnar kynntar. Helstu þemun sem 

komu upp við greiningu viðtalanna og vettvangsathugana voru: 

síðdegishressing, klúbbastarf, upplýsingaflæði og þátttaka barna í starfinu. Einnig verður 

fjallað um áhrif radda barna og þær hindranir sem koma upp í vinnu með barnalýðræði. 

6.1 Birtingarmynd barnalýðræðis 

Barnalýðræði birtist á frístundaheimilum í mismunandi formum og er undir hverjum og 

einum forstöðumanni komið að skipuleggja barnalýðræði á frístundaheimili sínu. Mikilvægt 

er að börnin séu þátttakendur þegar kemur að því að móta innra starf frístundaheimilanna. 

Eins og áður hefur komið fram þá hefur það aukist að efla lýðræðisleg sjónarmið barna 

innan frístundaheimila og í starfskrá frístundaheimilanna er lýðræði eitt af leiðarljósum 

þeirra.  

Síðdegishressing 

Í Grænuhlíð og Bláuborg fá börnin að vera þátttakendur til ákvöðrunartöku er varðar 

síðdegishressingu frístundaheimilanna. Lýðræðisleg þátttaka barnanna fær að birtast hér 

en þó þarf hún að vera undir handleiðslu leiðbeinanda því ekki er hægt að hafa allar 

tegundir matar í boði. Mikilvægt er að hlusta á börnin um hvað þau vilji hafa í 

síðdegishressingunni því þeim finnst mismunandi matur góður, það er auðvelt að komast 

að sameiginlegri niðurstöðu um matinn og svo birtist maturinn fljótt á borðunum.  

Í Grænuhlíð birtist barnalýðræði þannig börnin fá að vera umsjónarmenn. Felur það í 

sér að umsjónarmennirnir ganga frá eftir síðdegishressinguna og fá þessir umsjónarmenn 

að ákveða hver síðdegishressingin eigi að vera á föstudögum. Er það gert með lýðræðislegri 

kosningu milli umsjónarmannanna: 

Það sem við höfum gert núna í ár að vera alltaf með umsjónarmenn en þeir fá 

að vera með lýðræðislega kosningu um hvað er í matinn á föstudögum fyrir alla 

og eru þá líka að hjálpa til að ganga frá og fá þá að vera inni og þá upplifa þau 

að það sem þeim langaði að hafa í matinn það er í matinn.  

Á Bláuborg fá börnin einnig að ákveða hvaða síðdegishressing eigi að vera í boði. Þeirra 

ákvörðunartaka snýr þó að hvað eigi að vera í boði alla vikuna, ekki bara einn dag í viku eins 

og í Grænuhlíð. Ekki eru ákveðinn hópur af umsjónarmönnum hér heldur eru börnin spurð 

yfir allan hópinn hvað eigi að vera í boði í síðdegishressingunni: 

Í haust byrjuðum við að spyrja þau hvað þau vildu hafa í matinn, leyfa þeim 

svolítið að velja það 

Auðvelt er að taka ákvarðanir um mat. Mismunandi skoðanir hafa börnin þó um hvað 

þeim þykir gott að borða en það er þó hægt að komast að sameiginlegri niðurstöðu um 

hvað eigi að vera í boði hverju sinni. Forstöðumenn frístundaheimilanna reyna eftir sinni 

bestu getu að verða við beiðni barnanna. Ekki er þó nóg að leyfa börnunum bara að hafa 

áhrif á síðdegishressinguna, börnin eiga að fá að hafa frekari áhrif á innri starfsemi 

frístundaheimilanna.  

Klúbbastarf 

Á frístundaheimilum viðmælanda minna birtist þátttaka barnanna í skipulagningu á 

klúbbastarfinu og hvaða klúbbar séu í boði hverju sinni. Frístundaheimilin eru þó ólík vegna 

aldurs barnanna sem sækja frístundaheimilin og því eru áhrif barnanna á skipulagningu 

starfsins mis mikil. Áhugasvið barnanna eru einnig mismunandi og þá aðalega eftir aldri 

þeirra. Yngri börnin sóttu frekar í það perla, lita og leika sér á meðan eldri börnin vilja gera 

hluti sem eru meira krefjandi.  

Börnin í Grænuhlíð koma með hugmyndir af klúbbum sem fellur undir þeirra áhugasvið 

og svo velja þau sér þann klúbb sem þeim langar að vera í þann daginn. Klúbbunum er síðan 

skipt út og nýjir klúbbar koma í staðinn. Guðbjörg segir: 

Klúbbastarfið okkar byggist náttúrlega ótrúlega mikið á hugmyndum þeirra. Við 

breytum því ótrúlega mikið, næstum mánaðarlega eða tveggja mánaðarlega og 

gerum það eftir óskum þeirra og hversu vel klúbbarnir eru sóttir. Við erum með 

ótrúlega fjölbreytta klúbba, við erum alveg með þrjá  til fjóra klúbba á dag og 

það er náttúrlega unnið með sérstakar óskir barnanna.  

Á Bláuborg er þátttaka barnanna til ákvörðunartöku orðin meiri en hjá Guðbjörgu og er 

klúbbastarfið á Bláuborg öðruvísi uppbyggt en í Grænuhlíð. Börnin á Bláuborg eru orðin 

eldri og sjálfstæðari og því er hægt að vinna öðruvísi með þeim. Birna segir þetta varðandi 

klúbbstarfið:  

Við tókum alla klúbba sem þau vildu og reyndum að rótera því eftir mánuðum, 

svo datt það svolítið niður. Eftir áramót, breyttist þetta í viðburði.  

Á Bláuborg taka börnin þátt í því að skipuleggja viðburði. Börnin koma með hugmynd 

að því sem þeim langar að gera og framkvæma hana.  

Þau skiptu sér niður í ráð miða við áhugasvið á hverjum viðburði, þorrablót, 

barnamenningarhátíð,  þau eru að halda danskeppni, þau er að halda föstudags 

lítil meistaramót. Þetta hefur svolítið verið mismunandi ráð, mismunandi 

viðburðir. Fer eftir því hvað þau hafa áhuga á hverju sinni. Grípa bara þeirra 

hugmynd og vinna með hana. 

Birna leggur upp úr því að börnin skipuleggi alfarið viðburðina sjálf en undir handleiðslu 

leiðbeinanda. Börnin koma sjálf með hugmynd að viðburði, fylgja þessari hugmynd eftir og 

skipuleggja viðburðinn. Fyrirkomulag þetta hefur virkað hjá Birnu en hún segir: 

Starfsmaður labbar um með blað um hvaða klúbba þau vilja svo allir séu að taka 

þátt. Hjá mér er það þannig að ég auglýsi eftir barnamenningarráði, þau bara 

skrá sig, það er ákveðinn skráningarfrestur, þau þurfa að fylgja því eftir þannig 

að þau læra líka eftirfylgni. Þau þurfa líka að sýna ábyrgð á því sem þau ætla að 

taka sér fyrir hendur. Og þau þurfa að klára það. Og ef þeim mistekst, þá þarf 

að passa það að þau læri af því og upphefja það að það er allt í lagi að gera 

misstök. 

Með þessari nálgun leggur Jóhanna áherslu á að börnin upplifi að það sé hlustað á þau, þau 

læra að skipuleggja viðburði og læra af misstökunum sínum.  

Upplýsingaflæði 

Það er í höndum hvers forstöðumanns að miðla og koma til skila upplýsingum til 

barnanna er varða þau. Einnig er það í höndum hvers forstöðumanns að fræða börnin hvað 

barnalýðræði er og skapa vettvang fyrir börnin þar sem hægt er að miðla þeirri þekkingu til 

barnanna.  

Aðgengi og sýnileiki Barnasáttmálans er eitt af verkfærum þeirra sem vinna með 

barnalýðræði. Hægt er að styðjast við greinar hans þegar unnið er með börnum. Aðrir 

þættir sem sýna fram á birtingarmynd barnalýðræðis er að starfsfólk frístundaheimilanna 

heyri það sem börnin hafa að segja og taka tillit til þeirra skoðana. 

Viðmælandinn minn, Guðbjörg, telur mikilvægt að barnalýðræðið birtist á þann hátt að 

tekið sé tillit til barnanna og að hinir fullorðnu hlusti á það sem þau hafa að segja og hún 

segir: 

Mér finnst skipta mest máli virk hlustun og taka tillit til barnanna og hlusta á 

það sem þau segja. Ef þau eru að kvarta yfir einhverju líka hlusta á það, ekki 

segja bara þetta er bara svona. 

Annar viðmælandinn minn, Birna, telur mikilvægt að Barnasáttmáli Sameinuðu 

þjóðanna sé sýnilegur fyrir börnin og hún segir:  

Birtingamyndin hjá okkur er að hafa það svoldið sýnilegt fyrir börnunum, 

barnasáttmáli og annað. Kenna þeim að skoðanir þeirra og raddir skipta máli. 

Á frístundaheimili Birnu er Barnasáttmálinn hengdur upp á vegg í sjónhæð fyrir börnin. 

Með því að hafa Barnasáttmálan sýnilegan fyrir börnunum gerir það að verkum að börnin 

verði meðvitaðir um þau réttindi sem snúa að þeim. Hefur það í för með sér einnig að 

börnin öðlist skilning á að þeirra skoðanir og raddir skipta máli.  

6.2 Vettvangsathugun 

Framkvæmdar voru tvær vettvangsathuganir í kjölfar viðtalanna. Var fylgt með framkvæmd 

barnalýðræðis á frístundaheimilinum til þess að fá betri innsýn á birtingarformi 

barnalýðræðis á frístundaheimilunum. 

Grænahlíð 

Vettvangsheimsóknin gekk út á það að fylgjast með barnaráði í verki, eða í þessu tilfelli 

kaffihúsaspjallinu. Það voru 12 börn sem mættu í spjallið og tveir leiðbeinendur. Verkefni 

dagsins var að skreyta hugmyndakassa og „orð mánaðarins“ en það var orðið „sumar“. 

Hugmyndakassinn var fyrir hugmyndir af sumarleikföngum sem börnin vildu fá á 

frístundaheimilið. Börnin settust niður við nokkur borð og frístundaleiðbeinandi útskýrði 

fyrir þeim verkefnið. Leiðbeinandinn þurfti að endurtaka sig nokkrum sinnum vegna þess 

að ekki voru öll börn að hlusta. Börnin fengu það verkefni að teikna leikföng sem þau héldu 

að tengdist sumrinu.  

Leiðbeinendur löbbuðu á milli og aðstoðuðu ef það þurfti. Börnin fengu öll að teikna 

eina mynd. Þegar þessu var lokið voru börnin beðin um að koma saman á eitt borð því nú 

ætluðu þau að spjalla saman. Það tók langan tíma að fá þau til þess að setjast niður öll 

saman og sum börnin misstu þolinmæðinna og fóru fram en þá voru sjö börn eftir. Þegar 

það var komin ró í hópnum spurði leiðbeinandinn þau að því hvað þeim fyndist 

skemmtilegast að gera á sumrin? Börnin töluðu ofan í hvert annað og leiðbeinandinn þurfti 

að stoppa þau af og minna þau á að rétta upp hönd, en einungis eitt barn rétti upp hönd. 

Leiðbeinandinn þurfti að halda þeim vel við efnið því umræðan var fljót að snúast upp í 

eitthvað allt annað. En það voru skemmtileg svör sem komu frá börnunum og sum voru 

opnari en önnur. Þegar börnin voru spurð að því hvaða leikfangahugmyndir þau höfðu 

komu ýmisleg svör eins og hvolpar og trampólín en leiðbeinandinn beindi umræðunni að 

meiri raunhæfara dóti og þá komu svör eins og vatnsbyssur, húllahringir og sippubönd.  

En börnin höfðu litla þolinmæði og smám saman fækkaði í hópnum enn þá meira og úr 

varð að öll börnin voru farin fram og þrjú ný börn bættust í hópinn. Þau voru einnig spurð 

að sömu spurningum og þau fengu það verkefni að hjálpa til við að klára að skreyta plaggat 

með hugmyndum þeirra á. Ég upplifði mikla þolinmæði leiðbeinandanna og þeir tóku vel í 

hugmyndir barnanna. Þeir náðu líka að halda börnunum nokkuð vel við efnið en það kom 

skýrt í ljós að börnin höfðu ekki mikla þolinmæði gagnavart þessu og langaði miklu frekar 

að fara út að leika sér. Það sýndi sig að börnin gerðu sér ekki alveg grein fyrir því að verið 

væri að vinna með lýðræði og það voru margir þátttakendur og lítið um einbeitningu. 

Bláaborg 

Vettvangsathuguninn fól það í sér að ég fylgdist með fundi viðburðarfundi barnanna á 

Bláuborg. Þau voru á fullu að skipuleggja viðburð tengdum barnamenningarhátíðinni. Það 

voru fimm börn sem mættu og tveir leiðbeinendur, forstöðumaðurinn og 

frístundaleiðbeinandi. Á Bláuborg var látið vita fyrr um daginn að það yrði fundur varðandi 

viðburð sem börnin voru að skipuleggja sjálf. Löbbuðu leiðbeinendur á milli og létu vita að 

fundur væri að hefjast en börnin bera sjálf ábyrgð á því að mæta á fundinn. þau voru að 

skipuleggja kaffihús fyrir hverfið í tengslum við barnamenningarhátíðina.  

Börnin fengu öll orðið, fengu að koma með sínar hugmyndir á framfæri varðandi 

skipulagningu kaffihússins. Börnin voru sjálf búin að ákveða hvert hlutverk þeirra væri á 

kaffihúsinu. Þau hlutverk sem börnin nefndu voru þjónar, einn að afgreiða, 

framkvæmdarstjórar og plötusnúður. Einnig var kosið um þá hluti sem þurfti að ákveða 

varðandi kaffihúsið. Leiðbeinendur fengu líka hlutverk t.d. að sækja peningakassa. Börnin 

ákváðu líka að búa til auglýsingar um viðburðinn sem átti að hengja upp í búðir hverfisins 

og á elliheimilin.  

Í þessari heimsókn var lýðræðið augljóst og börnin gerðu sér grein fyrir því. Það var 

gaman að sjá að þau vissu nákvæmlega hvernig þau vildu hafa kaffihúsið og vissu sín 

hlutverk og hvernig átti að framkvæma þau. Börnin voru augljóslega spennt fyrir 

viðburðinum og þegar þau gengu út héldu þau áfram að tala um viðburðinn. 

6.3 Áhrif radda barna 

Niðurstöður rannsóknarinnar sýna það að ef unnið er markvisst með barnalýðræði á 

frístundaheimilum getur það haft margt jákvætt í för með sér fyrir börnin. Viðmælendur 

mínir voru báðar jákvæðar fyrir því að vinna markvisst með barnalýðræði á sínum 

frístundaheimili.  

Guðbjörg telur að börnin séu ánægð og að kaffihúsaspjallið beri árangur. Skapast þar 

umræður og börnin koma með mismunandi hugmyndir. Börnin verða einnig meðvitaðari 

um það að það sé einhver sem hlustar á þeirra skoðanir og tekur tillit til þeirra. Guðbjörg 

tekur það fram að hún sé með mjög fjölbreyttan starfsmannahóp sem sé tilbúinn til þess 

að hlusta á börnin og koma til móts við þau. Guðbjörg segist stefna að því að skapa 

grundvöll fyrir því að búa til skipulagt barnaráð þar sem skoðanir barnanna komist meira á 

framfæri en hún segir að það hefur reynst henni erfitt að finna réttu aðferðina til þess að 

útfæra barnalýðræðið fyrir börnin á hennar frístundaheimili. Guðbjörgu finnst þó mesti 

ávinningurinn vera þegar börnin sjá hina fullorðnu fylgja óskum þeirra eftir. 

Birna tekur í sama streng og Guðbjörg, að ávinningurinn sé að sjá barn blómstra þegar 

það hefur tekið að sér hlutverk í viðburði og barnið áttar sig á að þátttaka þess skiptir 

raunverulegu máli. Birna tekur gott dæmi: 

Ef maður fylgir hugmyndafræði barnalýðræðis, þá hérna, ef þú fylgir þessu öllu 

eftir að þau fái hlutverk, fá að segja sína skoðun, það er alveg ótrúlegt að sjá 

einstakling sem kemur út úr, segjum bara litlum viðburði, tökum spilamót sem 

dæmi. Einstaklingurinn styrkist svo svakalega við það að fá hlutverk og að sjá að 

hann sé þess megnugur að gera það sem hann vilji gera. Að geta gefið barni 

þessa gjöf, með litlu spilamóti, getur leitt til þess til framtíðar að það sæki um 

starfið sem því langar  í eða komi einhverju öðru í framkvæmd sem er miklu 

stærra. Og maður sér það. Það er ágóðinn sem er að skila miklu ef þetta er gert 

rétt. 

Birna segir að ef börnunum er gefið hlutverk að þá sé það frábær sjón að sjá þau detta 

inn í hlutverkið sitt og sjá þau verða allt aðrar manneskjur. Að fá sitt hlutverk og skila því og 

fá hrósið og að sjá viðburðinn þegar að honum kemur, börnin ljóma. Hún segir að það sé 

“geggjað” þegar þetta virkar. Hún tekur það þó fram að þetta sé erfitt og það hafa ekki öll 

frístundaheimilin möguleika á að gera þetta eins og hún. 

6.4 Hindranir 

Hindranir verða á vegi beggja forstöðumanna frístundaheimilanna í vinnu þeirra með 

barnalýðræði. Snúa þessar hindranir að skipulagningu barnalýðræðis og hvernig best sér að 

koma því í framkvæmd. Dæmi um hindranir eru aldur barnanna, fjöldi barna, ólíka skoðanir 

barnanna, eftirfylgni fullorðinna og hvort barnalýðræði eiga að vera formlegt fundaform 

eða ekki. Hér verður greint frá þessum hindrunum og þeim skipt upp eftir 

frístundaheimilum. 

Grænahlíð 

Í Grænuhlíð hefur Guðbjörgu þótt krefjandi að finna hagkvæmustu leiðirnar til þess að 

vinna með hugmyndafræði barnalýðræðis sem hentar börnum á aldrinum sex til sjö ára. 

Hún tekur það fram að hún hafi prófað sig áfram, hvað virkar og hvað virkar ekki fyrir 

þennan aldurshóp. Hún hafði prófað að vera með formlegt barnaráð og fór þá leið að bjóða 

upp á mat á fundunum til þess að fá börnin til að sækja fundina. Sú leið hafi ekki virkað til 

lengri tíma litið því ekki er hægt að bjóða upp á sætindi öllum stundum og sum börn voru 

farin að mæta einungis til þess að borða en hún tekur fram:  

[…] við reyndum að lokka þau að með því að hafa eitthvað gúmmulaði í boði. 

Núna erum við sem sagt hætt að vera með gúmmulaði í boði útaf því að sumir 

komu bara til þess að borða. 

Guðbjörg tekur einnig fram að börnin séu ung og það sé munur á því að vinna með 

þennan aldurshóp miðað við börn í þriðja og fjórða bekk. Guðbjörg greinir frá því að hún 

telji að börnin skilji ekki hvað felst í hugtakinu barnalýðræði en hún er búinn að reyna að 

koma því á framfæri við börnin. Guðbjörg segir varðandi skilning barnanna á barnalýðræði: 

Mér finnst þau ekki skilja hvað barnalýðræði er hérna. Ég reyndi að kalla þetta 

barnalýðræði og reyndi að ræða við þau hvað lýðræði væri, það skipti ekki máli 

hvað við reyndum að útskýra þetta fyrir þeim oft. Og við gerðum það núna í 

tengslum við barnamenningarhátíðina, við ræddum um hvað skiptir miklu máli 

að fá frá þeim hugmyndir og svona og þeim finnst voða erfitt að skilja að 

hugmyndir þeirra skili sér áfram og að lýðræðisleg kosning hvað þetta sé. Mér 

finnst þau skilja þetta í tengslum við mat því þau fá að ráða hvað er í matinn því 

þá kemur þetta svo snöggt en annars finnst mér erfitt fyrir þau að skilja það og 

þess vegna skírðum við barnalýðræðið okkar kaffihúsaspjall. 

Ákvað Guðbjörg að fara aðrar leiðir til að auka þátttöku barnanna. Fannst Guðbjörgu 

skipta máli að börnin séu meðvituð um að skoðanir þeirra og hugmyndir skipta máli. 

Niðurstaðan Guðbjargar var að prófa að notast við þá leið að búa til kaffihúsaspjall en sú 

leið virðist henta fyrir börnin í Grænuhlíð að svo stöddu. Guðbjörg talar um í framhaldi af 

þessu að aldur barnanna skipti máli er varðar þátttöku þeirra í barnalýðræði en hún segir: 

Mér finnst aldurinn alveg spila inn í því eins og ég sagði að ég hef unnið með 

börnum í þriðja og fjórða bekk en þá var það rosalega auðvelt að fá stóran hóp 

af börnum til þess að setjast í hring og ræða, vera með kosningar og rétta upp 

hendur og spjalla um þetta en miklu erfiðara með fyrsta og annan bekk, þeim 

langar bara að gera eitthvað allt annað til dæmis leika sér. 

Guðbjörg er þeirrar skoðunar að auðveldara sé að fá börn í þriðja og fjórða bekk til þess 

að taka þátt í barnalýðræði á formlegan hátt frekar en börn í fyrsta til öðrum bekk. Hún veit 

að yngri börnin hafa minni þolinmæði og að þeim langar frekar að vera í leik eða 

klúbbastarfi frekar en að sitja í hring og taka ákvarðanir.  

Annað sem Guðbjörg hefur átt erfitt með í tengslum við barnalýðræði er fjöldi barna á 

frístundaheimilinu. Þetta er oft sömu börnin sem sækja í kaffihúsaspjallið en Guðbjörgu 

langar að virkja alla en ekki hafa allir áhuga á því að taka þátt og hún segir varðandi það:  

þetta eru svo mörg börn þannig að það er kannski erfitt að vilja fá alla til þess 

að koma , þannig að þetta er kannski oft svipaður hópur, maður reynir að labba 

milli herbergja og hvetja þau til þess að koma […] 

Guðbjörg er þó jákvæð gagnvart kaffihúsaspjallinu og vonast til þess að þetta beri 

árangur. Hún vill þó leyta nýrra leiða til þess að bæta þátttöku barna til ákvörðunartöku. 

Guðbjörg bjó þó ekki að nýjum leiðum til þess að auka við barnalýðræðið að svo stöddu. 

Hún er opin fyrir nýjum hugmyndum en tók það þó fram að henni þætti of mikið einblínt á 

þriðja og fjórða bekk því þau væru eldri og auðveldara að vinna með þeim. Guðbjörg heldur 

þó áfram leit sinni að nýrri þekkingu til dæmis með því að heimsækja önnur frístundaheimili 

og sjá hvernig aðrir vinna með barnalýðræði. 

Bláa borg 

Hindranir sem verða í vegi Birnu á Bláuborg svipar til þeirra hindrana sem Guðbjörg 

upplifir. Eins og hefur komið fram er unnið með barnalýðræði á Bláu borg á öðruvísi hátt 

en í Grænuhlíð. Barnalýðræði byggist að miklu leyti á því að börnin koma með hugmyndir 

af viðburðum og skipuleggja þá sjálf undir handleiðslu leiðbeinanda. Birna tekur fram að 

hinir fullorðnu verði að passa upp á eftirfylgnina er varðar að koma hugmyndum barnanna 

í framkvæmd. Hún segir svo frá:  

Það sem er erfiðast myndi ég segja og maður þarf að læra og passa vel það er 

eftirfylgnin […] Ekki taka eitthvað og ætla að gera það og fylgja því svo ekki eftir. 

Því þá tapa þau svo miklu. Við erum að segja þeim að koma með skoðanir sínar 

á framfæri og allt það og svo fylgjum við því ekki eftir. Hvaða skilaboð erum við 

þá að gefa þeim? Það finnst mér oft erfitt og ég hef alveg setið sár út í sjálfan 

mig, hef sagt ætla að gera eitthvað og geri það svo ekki. Er ég þá ekki að brjóta 

á Barnasáttmálanum? Eða þú veist, já ég myndi segja að það væri mjög erfitt. 

Passa púlsinn á því sem maður er að gera.  

Birna tekur það fram að á frístundaheimilinu er verið vinna með stóran hóp barna með 

ólíkar skoðanir og einstaklingarnir eru misjafnir. Það þarf að taka tillit til allra barnanna og 

hlusta á skoðanir þeirra allra sem getur reynst krefjandi. Birna greinir svo frá:  

Það sem er erfitt við þetta er hraðinn. Þetta eru mörg börn og þetta eru ótrúlega 

ólíkar skoðanir og ótrúlega misjafnir einstaklingar og það er sérstaklega erfitt 

að vera forstöðumaður og sinna þessum verkefnum. Því maður kannski kemst 

ekki alltaf í það. 

Birna greinir í framhaldi af þessu að um leið og börnin koma með hugmynd þá eru þau 

komin með verkefni í hendurnar. Mikilvægt er þá að þau fái stuðning frá leiðbeinanda til 

þess að koma hugmyndinni í framkvæmd. Leiðir það af sér að börnin sjá og upplifa að 

hugmyndin þeirra sé framkvæmd og verði að veruleika. Með þessari leið þá er barnalýðræði 

virkt. Mikilvægt sé þó að hinir fullorðnu passi sig að taka ekki verkefnið af börnunum en 

hinir fullorðnu eru mjög líklegir til þess að gera það því þeir eiga auðveldara með að gera 

verkefnið. Birna tekur fram: 

Þetta gerist svolítið mikið af sjálfu sér og maður verður líka að vera svolítið á 

verði að þetta sé gert.  Af því að fullorðna fólkið á það alveg til að grípa 

yfirhöndina því það er auðveldara fyrir okkur að koma þessu í framkvæmd, því 

þarf maður að vera meðvitaður um þetta, lesa sér til um þetta og kynna þetta 

fyrir starfsfólkinu sínu. 

Birna telur einnig að formlegt barnaráð virki ekki í vinnu með barnalýðræði. Hún telur 

að formlegt fundaform sé ekki hentugt fyrir börnin en hún tekur fram: 

Ég hef ekki haft neitt formlegt sem heitir barnaráð. Svona mín upplifun,svona 

barnaráð, formlegt við eitthvað fundarborð hentar ekki. Þetta þarf bara fylgja 

þeirra áhugasviði. Jújú það er alveg hægt að hafa mánaðarlegt ráð eða hvað það 

er en þá hugsa ég að þau detti bara inn og út og þá næst ekki þessi dýnamík í 

hópinn En það væru örugglega einhverjir til í að gera það reglulega en það þarf 

að finna púlsinn á barnamenningunni á hverju frístundaheimili, leikskóla eða 

skóla fyrir sig. 

Birna er sömu skoðunar og Guðbjörg varðandi fjölda barna á frístundaheimilum. Birnu 

finnst krefjandi að vera með stóran hóp af börnum og ætla sér að vinna markvisst með 

barnalýðræði en hún segir: 

Það er mjög erfitt, hvort sem það er hjá mér eða öðrum, að vera með 100 plús 

börn og að koma viðburði í framkvæmd, hugmynd eða taka þeirra hugmyndir 

og koma henni í framkvæmd. Það þarf bara að finna sniðugri lausn til að virkja 

þetta meira. 

Barnalýðræði virkar ekki eins á öllum frístundaheimilum eins og Birna greinir frá. 

Barnalýðræði fer eftir barnamenningu hvers frístundaheimilis og líklegt er að 

barnahópurinn sé misjafn frá ári til árs.  

Umræður 

Í starfi með börnum er margt sem þarf að huga að. Í nútíma samfélagi eyða börn á aldrinum 

sex til níu ára mesta tíma sínum á stofnunum. Mikilvægt er að huga að þessum aldurshópi 

og bjóða upp á skipulagðar tómstundir eftir að hefðbundnum skóladegi lýkur. Rannsóknir 

hafa sýnt fram á að börn þroskast mikið í gegnum leik með öðrum. Leikur eflir félagsfærni 

þeirra, samskiptahæfni þeirra og uppgötva þau líka hluti um sjálfan sig sem einstaklingar í 

gegnum leikinn (Bull, Hoose og Weed, 2003). 

En hvað er barnalýðræði? Barnlýðræði snýst um að hlusta á það sem börnin hafa til 

málanna að leggja og að þau séu þátttakendur í ákvörðunartöku sem snúa að þeim innan 

veggja frístundaheimilanna. Í fræðilega kaflanum tók ég fram að ný þekking á hæfni barna 

til ákvörðunartöku er komin fram á sjónarsviðið og að hlustað er frekar á raddir þeirra í dag 

en áður fyrr (Jóhanna Einarsdóttir,2008). Einnig eru réttindi barna viðurkennd í dag með 

Barnasáttmála Sameinuðu þjóðanna. Barnalýðræði er skipulagt eftir hverju frístundaheimili 

fyrir sig og er það í höndum hvers forstöðumanns að stuðla að því að barnalýðræði sé virkt 

á frístundaheimilinu. Þekktasta form barnalýðræðis á frístundaheimilum í dag er að börnin 

fá að ákveða hvaða síðdegishressing eigi að vera í boði, einu sinni í viku eða alla daga, og 

hvaða klúbbar eigi að vera í boði á frístundaheimilinu. Birtist barnalýðræði einnig í formi 

barnaráðs en þá er hópur barna sem tekur þátt og fá þá tækifæri til þess að vera 

þátttakendur í ákvörðunartöku sem snýr að frístundaheimilinu. En er það barnalýðræði að 

leyfa börnunum að ákveða hvað eigi að vera í matinn á hverjum degi? Hver skyldi ástæðan 

vera fyrir því að fyrsta sem er nefnt þegar spurt er um barnalýðræði að börnin fái að hafa 

áhrif á síðdegishressinguna? Skýringin á því gæti verið sú að það er auðvelt að tengja mat 

við óskir barnanna og það er auðvelt fyrir fullorðna að versla matinn. Í mínum huga ættu 

börnin að fá að hafa meiri áhrif en svo. Börn eiga að fá að hafa áhrif á innra starf 

frístundaheimilanna. Við eigum að leyfa þeim að tjá sig um hvað þeim langar að gera, þau 

vita mörg hver hvar áhugasvið þeirra liggur, sérstaklega þegar þau eru komin í þriðja og 

fjórða bekk. Virkja ætti börn til þess að gera stórkostlega hluti eins og að koma að 

skipulagningu viðburðar eins og gert er á Bláu borg. 

Ein af niðurstöðum rannsóknarinnar er mikilvægi þess að vinna bæði á formlegan og 

óformlegan hátt að því að efla þátttöku barna. Þetta samræmist vel rannsókn Kolbrún Þ. 

Pálsdóttur á vinnudegi barna í skóla- og frístundaheimili þar sem kom í ljós að samskipti 

starfsfólks við börn getur haft mikil áhrif á líðan barna og reynslu (Kolbrún Þ. Pálsdóttir, 

2012). 

Í framhaldi af formlegum og óformlegum námsleiðum þá sýnir rannsóknin fram á það 

að óformlegt barnaráð virkar betur heldur en formlegt. Báðir forstöðumenn 

frístundaheimilanna voru sammála um það að óformlegt barnaráð hentar á báðum stöðum 

en þó þarf það að fara fram undir handleiðslu leiðbeinanda. Óformlegt nám 

byggist aðallega á frelsi og sveigjanleika einstaklingsins sem er að læra. Formlegt nám 

byggist hins vegar á því að kennari sé til staðar og að námið sé skipulagt af honum. 

Óformlegt barnaráð þyrfti að vera undir handleiðslu leiðbeinanda en börnin þurfa samt að 

fá sveigjanleika og frelsi til þess að koma skoðunum sínum og hugsunum á framfæri 

(Colley, Hodkinson og Malcolm, 2003). Niðurstaðan væri þá sú að blanda saman formlegum 

og óformlegum leiðum í vinnu með barnaráð. Börn eru skapandi í hugsun og nauðsynlegt 

er fyrir þau að prófa sig áfram á sínum eigin forsendum en þau þurfa leiðsögn svo að 

hugsanir þeirra fari ekki út fyrir getu þeirra og þekkingu (Kolbrún Þ. Pálsdóttir, 2014). 

Í Grænuhlíð þarf þó barnalýðræðið að vera meira formfastara því börnin þurfa á meiri 

leiðsögn að halda. Börn á þessum aldri eru óþolinmóðari og haldast ekki lengi við efnið ef 

það er ekki nógu spennandi. Sýnir það sig í rannsókninni að leiðbeinendur reyndu að vekja 

áhuga barnanna á kaffihúsaspjallinu með því að bjóða upp á eitthvað að borða. Eftir að það 

hætti minnkað aðsóknin í kaffihúsaspjallið. Kaffihúsaspjallið má ekki dragast á langinn 

heldur þarf það að vera stutt og hnitmiðað. Til þess að skapa umræðu fyrir börnin er það 

sniðug hugmynd að taka upp orð mánaðarins og er það einnig góð leið til þess að kenna 

börnunum að sitja saman við borð en þannig læra þau að hlusta á aðra og koma skoðunum 

sínum á framfæri. 

Það er krefjandi að vinna með 140 börn og í raun óraunhæf krafa að ætlast til þess að 

öll börn taki þátt í barnalýðræði á þeirra forsendum. En ef takmarkið er það að ná til allra 

barnanna þá er ein lausnin að draga lýðræðislega í barnaráð í hverri viku en þá er 

barnalýðræðið orðið formlegt. Þetta er undir hverjum forstöðumanni komið að finna 

púlsinn á barnamenningunni og í raun þyrfti á hverju hausti að endurskipuleggja 

barnalýðræðið en halda samt í grunninn, til dæmis að þau fá að koma með hugmyndir 

að klúbbastarfinu. Huga þarf að því einnig að með því að börn taki þátt í barnalýðræði er 

þetta góður undirbúningur fyrir þau upp á framtíðina að gera og með því að auka þátttöku 

þeirra gæti það leitt af sér að þau haldi áfram á frístundaheimili þegar þau verða eldri og 

við tekur ennþá meiri virk þátttaka í ákvörðunartöku. 

Á Bláuborg er barnalýðræðið meira flæðandi. Börn á aldrinum átta til níu ára eru 

orðin þroskaðri og þeim er farið að langa til að gera hluti sem eru spennandi og krefjandi. 

Þau eru orðin ábyrgðarfull og geta þeirra til þess að koma að skipulagningu, til dæmis 

viðburðar er orðin mikil. Þó þarf þetta að fara fram undir handleiðslu leiðbeinanda. Börnin 

læra hér ábyrgð sem fylgir þeim út í lífið. Með virku barnalýðræði læra þau sjálfstæð 

vinnubrögð og eflast í því að koma skoðunum sínum á framfæri. Þau fara að þekkja hvernig 

undirbúningur viðburða fer fram því þau eru búin að taka þátt í öllu ferlinu og uppskera 

ánægju og hamingju yfir því að hafa staðið sig vel. Ef það verða mistök þá þarf að ígrunda 

og ræða um mistökin því alltaf er hægt að læra af þeim. Þetta ferli sem börnin læra hér er 

góður undirbúningur fyrir næsta tómstundastarf sem þau taka sér fyrir hendur, sem dæmi 

að taka þátt í starfi fyrir tíu til tólf ára börn. Við gefum þeim tækifæri á að þroskast og eflast 

í tómstundastarfinu sem leiðir af sér góða þjóðfélagsþegna og á sama tíma er þetta góð 

forvörn gegn áhættuhegðun (Leitner og Leitner, 2012). 

Þátttökustigi Hart er gott mælitæki til þess að mæla virkni barna til þátttöku í 

ákvörðunartöku (Hart, 1992 og 2008). Ef stigin er borinn saman við niðurstöður 

rannsóknarinnar sést það að yngri börnin eru á þrepi fjögur þ.e.a.s. þau eru upplýst um 

hvert hlutverk þeirra sé en fullorðnir eiga frumkvæðið að verkefninu og börnin þurfa skilja 

markmið verkefnisins og bjóða sig fram í það. Eldri börnin eru komin töluvert lengra og eru 

á þrepi sjö, þ.e.a.s. börnin eiga frumkvæði á verkefninu og skipulagningu þess án afskipti 

fullorðinna og hér skiptir miklu máli að fullorðnir taki ekki stjórnina af börnunum. Eins og 

áður segir þá er þessi stigi gott mælitæki fyrir fullorðna til þess að sjá skýrt og greinilegt 

hvernig lýðræðið birtist í starfinu. 

Forstöðumönnum býðst ýmislegt efni til þess að hafa Barnaáttmála Sameinuðu 

þjóðanna sýnilegt á frístundaheimilinu. Umboðsmaður barna er sú stofnun sem stefnir að 

því að upplýsa börn um barnalýðræði. Stofnunin hefur gefið út margvíslegt efni sem útskýrir 

barnasáttmálann fyrir börnum og fullorðnum. Til eru stórt plaköt með Barnasáttmála 

Sameinuðu þjóðanna, minni plaköt þar sem Barnasáttmálinn er myndskreyttur og 

útskýrður fyrir börnum á textaformi sem þau skilja. Einnig heldur stofnunin úti kennsluvef 

fyrir börn og kennara um Barnasáttmálan. Efnið sem Umboðsmaður barna býður upp á 

ættu öll frístundaheimili að nýta sér og hafa sýnilegt á sínum frístundaheimilum svo börnin 

viti hreinlega af því að þau eiga sín eigin réttindi og verði meðvituð um þau. 

Að lokum er mikilvægt að hafa í huga að rannsókn þessi hefur ekki alhæfingargildi þar 

sem hún byggist á gögnum frá tveimur frístundaheimilum og viðhorf tveggja viðmælenda. 

Rannsókn þessi gefur okkur þó mikilvæga innsýn á hvernig barnalýðræði er háttað 

á  frístundaheimilum í Reykjavík. Helsti kostur þess að hafa fáa viðmælendur er sá að 

nákvæmari og einlægari svör fást við þeim spurningunum sem eru lagðar fram. Í kjölfar 

rannsóknarinnar væri áhugavert að rannsaka önnur frístundaheimili til að komast að 

því  hvernig barnalýðræði birtist í þeirra starfi og hvort að frístundaheimilin yfir höfuð séu 

að vinna með barnalýðræði og Barnasáttmála Sameinuðu þjóðanna. 

Vert er að greina frá því að verkefni þetta er frumkvöðlaverkefni. Ekki hefur áður verið 

rannsakað hvernig barnalýðræði birtist á frístundaheimilum eða hvort unnið sé formlega 

eftir hugmyndafræði lýðræðis á frístundaheimilum í Reykjavík. Legg ég því til að unnin verði 

stærri rannsókn sem myndi ná yfir öll frístundaheimilin í Reykjavík til þess að kanna þessa 

þætti. Réttindin barna eru lögfest og því er það skylda okkar að hlusta á það sem börnin 

hafa að segja og gera okkur grein fyrir því að  börn hafa margt til borðsins að leggja. 

Viðauki A: Viðtalsspurningar 

1. Hversu mörg börn eru skráð á þessu frístundaheimili? 

2. Fyrir hvaða aldurshóp er barnaráð á þínu frístundaheimili? 

3. Hvernig skilgreinir þú barnalýðræði? 

4. Kennir þú börnunum hvað barnalýðræði er? 

5. Hvað aðferð/ir notast þú við til að kenna börnum um barnalýðræði? 

6. Telur þú að barnið skilji hugtakið barnalýðræði? 

7. Er áhugi fyrir hendi meðal barnanna að taka þátt í barnaráði? 

8. Hvernig skipuleggur þú barnaráð á þínu frístundaheimili? 

9. Hversu oft í mánuði er barnaráð á þínu frístundaheimili? 

10. Hvers vegna telur þú mikilvægt að hafa starfrækt barnaráð á frístundaheimili? 

